
DISKUSSJONI DWAR L-INFLUWENZA PANDEMIKA

  THE CHAIRMAN  (Onor. Clyde Puli): Illum għandna diskussjoni dwar l-influwenza pandemika u se jkollna preżentazzjoni mill-Onor. Louis Deguara, Ministru tas-Saħħa, l-Anzjani u Kura fil-Komunita’.  

Meta sejjaħt din il-laqgħa l-ħsieb tiegħi kien li aħna bħala rappreżentanti tal-poplu nitgħallmu ftit dwar l-infuwenza pandemika u xtaqna nkunu nafu x’inhi din l-influwenza pandemika u xi preparamenti qiegħed jagħmel il-gvern biex jilqa` għaliha jekk eventwalment tolqotna. Għalhekk insejjaħ lill-Onor. Deguara biex jagħmel il-preżentazzjoni tiegħu dwar dan is-suġġett.

  ONOR. LOUIS DEGUARA (Ministru tas-Saħħa, l-Anzjani u Kura fil-Komunita`): L-ewwelnett grazzi ta’ din l-opportunita` li tajtuni biex nitkellem dwar din l-issue għax naħseb li huwa f’waqtu li l-kumitat dwar l-affarijiet soċjali jiddiskuti issue li bħalissa qiegħda fuq fomm kulħadd. Biex nagħmluha ċara mill-ewwel, anke minħabba li hawn numru ta’ ġurnalisti li se jippubblikaw dak li se jingħad hawn ġew fuq il-ġurnali, irrid ngħid mill-bidu għaliex qed ikun hawn ċerta anzjeta` u ċertu nuqqas ta’ ċarezza fl-ideat. Jiena naħseb qed jiġri hekk għaliex sal-lum f’moħħ il-pubbliku għad m’hemmx distinzjoni bejn l-influwenza li tolqot lil pajjiżna bħad-dinja kollha fi żmien ix-xitwa, jiġifieri l-influwenza l-ordinarja, u l-influwenza pandemika li wieħed qed jistenna li tiġi. Allura naħseb li jkun għaqli li l-ewwel ngħid xi ħaġa fil-qasir fuq l-influwenza normali biex meta qegħdin niddiskutu ma jkunx hemm dubju għal liema influwenza qegħdin nirreferu.   

L-influwenza li qed nirreferu għaliha bħala dik normali għandha madwar 200 tip ta’ virus u kultant żmien tiġi passa minnhom li ġeneralment tkun ikkaġunata minn virus wieħed. Issa sal-lum nipproduċu t-tilqim kontra din l-influwenza u l-vaċċin jibda jiġi prodott qabel ma tolqotna. Għaliex? Għax l-influwenza ġeneralment tibda f’pajjiżi kesħin bħas-Siberja u tibda bil-mod il-mod riesqa lejn l-Ewropa ċentrali biex imbagħad tinfirex mad-dinja kollha. Din tiġi ġeneralment meta tkun il-kesħa, jiġifieri nistennewha fix-xitwa, u t-tilqim li jingħata kontriha qatt ma jkun kontra virus wieħed imma jkun kontra tlieta jew erba’ viruses li naħsbu li se jolqtuna meta  tasal ix-xitwa. Għaliex? Għaliex   meta tiddentifika x’virus qed jipproduċi l-influwenza, sakemm tipproduċi t-tilqima kontrih irid jgħaddi ċertu perijodu ta’ żmien u allura l-ażjendi li jipproduċu l-vaċċin jibdew jipproduċu vaċċin kontra tlieta jew erba’ viruses, jiġifieri taħlita ta’ tlieta u erba` viruses f’injection waħda bit-tama li wieħed minn dawk l-erba` jkun it-tip ta’ influwenza li ġejja kull xitwa.
L-għaqda dinjija tas-saħħa qiegħda tħeġġeġ il-pajjiżi kollha biex f’dak li għandu x’jaqsam ma’ l-influwenza normali nilħqu t-target ta’ 60% ta’ nies imlaqqma sas-sena 2010.   Biex tagħmel hekk l-għaqda dinjija tas-saħħa sas-sena l-oħra kienet qed tgħid li preferibbilment għandhom jitlaqqmu kontra l-influwenza ta’ kull xitwa normali dawk kollha li jagħlqu s-66 sena. Qiegħda tgħid ukoll li partikolarment, irrespettivament mill-eta’ tagħhom, għandhom jitlaqqmu dawk kollha li jbatu b’mard kroniku, jiġifieri nies morda bid-dijabete,  bl-ażma, bil-mard tal-qalb u mard ieħor li jista’ jikkomplika l-mewġa ta’ l-influwenza normali. Minħabba li trid tilħaq it-targets sas-sena 2010 qiegħda tħajjar lill-pajjiżi biex bil-mod il-mod jibdew jniżżlu l-eta` tat-tilqim. Jiġifieri fejn qabel kienet tingħata ta’ 66 sena, illum l-għaqda dinjija tas-saħħa qed tirrakkomanda li nibdew nagħtuha lil kulmin għandu ‘l fuq minn 60 sena. 

Il-Gvern Malti, wara konsultazzjoni fid-dipartiment tas-saħħa, deherlu li nistgħu mmorru ‘l hemm minn dak li qed titlob l-għaqda dinjija tas-saħħa u din it-tilqima nibdew noffruha lill-anzjani kollha li għandhom ‘il fuq minn 55 sena. Mela diġa` qegħdin ħames snin qabel it-target li qed tirrakkomanda l-għaqda dinjija tas-saħħa.  Mhux hekk biss, barra li se nagħtuha b’xejn lil kulmin għandu ‘l fuq minn 55 sena, qegħdin nagħtuha lil dawk kollha li jbatu b’mard kroniku. Barra minn hekk din is-sena għall-ewwel darba frixna wkoll biex ninkorporaw lil dawk li jbatu b’xi diżabilita` fiżika, jiġifieri mhux qed nitkellmu fuq mard. Mela kabbarna l-firxa tagħna. Tant kabbarna l-firxa tagħna li fejn qabel konna nordnaw minn 27,000 sa 30,000 tilqima kontra l-influwenza li tolqotna kull xitwa din is-sena ordnajna 150,000. Dan iddeċidejnih wara li għamilna studju tan-nies li għandhom ‘il fuq minn 50 sena, tan-nies li huma reġistrati li jbatu b’mard kroniku u dawk li jbatu b’diżabilita`.   Bħalma jiġri kull sena din l-injection se noffruha b’xejn ukoll lil dawk li jkollhom kuntatt mal-pazjenti, jiġifieri lin-nurses, lit-tobba, lill-membri tal-forzi armati u lill-pulizija. Mela qegħdin ferm qabel it-targets li qed tirrakkomanda l-għaqda dinjija tas-saħħa.  Irrid ngħid ukoll li din l-influwenza normali tax-xitwa, ġeneralment il-bniedem irabbi immunita` kontriha u jekk terġa’ tiġi s-sena ta’ wara jkun diġa` protett kontriha.

Sur President, issa se nitkellem dwar l-influwena pandemika. Għaliex bħalissa hawn din l-awareness kollha fuq l-influwenza pandemika? Dak li qajjem din l-awareness kollha kienu żewġ fatturi. L-ewwel fattur kien xi ħaġa purament ta’ statistika. Meta wieħed iħares lura jara li tul l-aħħar mitt sena kellna tliet episodji fejn kien hemm viruses ġodda li kellhom effetti globali li bejn wieħed u ieħor ġraw kull tletin sena. L-aħħar waħda li kellna għaddew tletin sena minn fuqha u allura ovvjament dawk li jilagħbu bl-istatistika qegħdin ibassru li issa wasal iż-żmien li jkollna pandemija oħra, jiġifieri  jkollok virus li l-bniedem qatt ma ltaqa’ miegħu qabel u allura ma jkollux resistenza kontrih. Mela qegħdin nitkellmu fuq possibbilta` li minn hawn u ftit tas-snin oħra jew xhur oħra tista’ tolqotna influwenza qawwija ħafna, influwenza ġdida b’virus ġdid, sempliċement għaliex issa għaddew it-tletin sena minn mindu kellna l-aħħar waħda. Biex inkun ftit prattiku nġib eżempju żgħir. Aħna ngħidu li x-xita f’pajjiżna tibda ġeneralment f’Settembru. Jekk ovvjament f’Settembru ma tagħmilx xita u jasal Ottubru u tibqa` ma tagħmilx, meta jasal Novembru tibda tgħid li qed nistennew ix-xita minn ġurnata għal oħra. L-istess qed jiġri fil-każ tal-pandemija. 

Imbagħad hemm fattur ieħor li huwa l-fattur mediku. Għaliex?  Għax tul l-aħħar snin, fil-fatt min-nofs id-disgħinijiet, l-għaqda dinjija tas-saħħa bdiet tirċievi numru dejjem jikber ta’ rapporti ta’ avian flu. Issa l-avian flu m’għandha x’taqsam xejn ma’ l-influwenza li taffettwa l-bniedem.  Sal-lum taffettwa lit-tiġieġ u t-tjur u speċi oħra bħall-borok u l-wiżż, u hija tip ta’ influwenza li fi żmien kważi tnax-il siegħa ġġib 100% mortalita` fit-tiġieġ meta taqbadhom.   Jiġifieri din hija tip ta’ influwenza li ilha teżisti, iġġib mortalita` kbira u qed jipprovaw jikkontrollawha b’diversi metodi. Per eżempju, kellna pajjiż fejn fuq suspett li seta` kien hemm dan it-tip ta’ influwenza, peress li tinfirex malajr fit-tjur, qabad u qatel l-istock kollu ta’ tiġieġ li kellhom. Jiġifieri hemmhekk hemm riperkussjonijiet finanzjarji kbar ħafna.

Kemm hija mifruxa l-avian flu?  Kull pajjiż intalab li jibda jagħmel check-ups fuq  it-tjur li għandu. Biżżejjed ngħidilkom li, per eżempju, fis-Slovenja fejn qegħdin jipprovaw jiġbru statistika ta’ l-ammont ta’ tjur affettwati b’din il-marda, sabu li minn kull 25 li qabdu, kemm ħajjin u kemm mejtin, 24 kienu infettati.  Qed nagħti din iċ-ċifra biex ngħid kemm hija kbira l-portata ta’ dan il-virus fuq it-tiġieġ. Pero` beda jiġri xi ħaġa oħra li bdiet tinkwieta lid-dinja medika. Mill-1997 sas-sena 2003 f’ħames pajjiżi, speċjalment f’pajjiżi fejn in-nies m’humiex l-avant-garde ta’ l-iġene u jieklu laħam nej tat-tiġieġ jew inkella jixorbu d-demm tat-tiġieġ, ġew ikkonfermati 112-il każ ta’ infezzjonijiet li l-mikrobu - din id-darba fil-bniedem - huwa l-istess mikrobu li kien jaffettwa lit-tiġieġ. Mela għall-ewwel darba ġie kkonfermat li fi żmien sitt snin kien hemm 112-il każ li wasslu għal ħamest imwiet li nafu żgur li l-infezzjoni dawn ħaduha mit-tiġieġ. Il-mod kif ġie trasmess ma nafux sal-lum, pero’ jaħsbu li dawn jew kielu laħam nej tat-tiġieġ jew inkella xorbu demm tat-tiġieġ.  Fattur interessanti huwa li kull każ li ġara sal-lum kien hemm relazzjoni mill-qrib ħafna bejn min marad u min irabbi t-tiġieġ. Jiġifieri dawn ħafna minnhom kienu nies li qed irabbu  t-tiġieġ huma stess. Irrid ngħid ukoll li sal-lum fil-mediċina konna nafu li għandek numru ta’ viruses li jaffettwaw speċi u ma jaffettwawx speċi oħra. Jiġifieri minkejja li l-avian flu ilha mid-disgħinijiet taffettwa lit-tiġieġ, qatt, qabel l-1997 ma kien hemm każi rrapportati li din tista’ taffettwa lill-bniedem. 

Ħaġ’oħra li qed tinkwieta l-għaqda dinjija tas-saħħa hija li għall-ewwel darba dan il-virus irnexxielu jinbidel b’tali mod li sar jista` jiġi trasmess lill-persuna.  Viruses jgħixu taħt kondizzjonijiet li huma stretti ħafna, jiġifieri l-virus li jgħix ġot-tiġieġ ġeneralment, minħabba li t-tiġieġ m’għandhomx l-istess temperatura tal-bniedem, m’huwiex kapaċi li jgħix fil-bniedem. Mela  jekk għandek 112-il każ fejn dan il-virus issa qed jgħix fil-bniedem u wassal għal ħames jew sitt imwiet, allura xi ħaġa f’dan il-virus qiegħed jiġri. 

Iktar inkwetanti kien il-fatt li mhux kien hemm każi biss bejn it-tiġieġ u n-nies, pero’ għall-ewwel darba dan il-virus ukoll beda jaffettwa razez ta’ annimali oħra fost il-felini, jiġifieri l-qtates u ċerti tiġri. Mela allura dan il-virus qiegħed jinbiddel u qiegħed jiżviluppa f’potenzjal li mhux jibqa’ jattakka t-tiġieġ biss imma jista’ jinfirex. Sirna nafu wkoll li hemm numru ta’ tjur li għalkemm jimirdu b’din il-marda ma jmutux biha, jew inkella aħjar ma jmutux bl-istess persentaġġ kważi ta’ 100% li bih imutu t-tiġieġ. Qed ngħid għat-tjur bħall-borok u l-wiżż li huma aquatic birds li jpassu fit-tul. Allura ovvjament wieħed jibda jibża` li jista’ jkun hemm il-possibbilta` li meta tibda l-passa ta’ l-għasafar, dawn il-borok u l-papri li jkunu morda u jġorru l-avian flu jistgħu jwasslu l-virus f’pajjiżi oħra meta jitħalltu ma’ borok  residenti.

L-għaqda dinjija tas-saħħa stabbilit ukoll sitt pajjiżi fl-Ewropa li jirċievu għasafar migratorji min-naħa tar-Russja.  Dawn il-pajjiżi kważi kollha qegħdin fuq in-naħa ta’ l-east tal-Mediterran, jiġifieri l-Greċja u t-Turkija. L-uniku post li fih qiegħda ssir għassa iżjed stretta fuq in-naħa tal-west huwa l-Ingilterra għaliex jafu li ħafna mill-borok u l-wiżż li jkunu fis-Siberja meta jpassu  jgħaddu l-Ingilterra. Mela l-għaqda dinjija tas-saħħa għażlet sitt pajjiżi fejn fihom qed iżżomm surveillance iktar minn pajjiżi oħrajn.  

Għalkemm hemm il-biża` li jista’ jkollna pandemija minn dan it-tip ta’ virus, sal-lum għad m’hemm l-ebda prova u l-ebda każ fejn virus minn persuna li kienet marida b’dan il-virus li ħadet mit-tiġieġ għaddietha lil bniedem ieħor. Jiġifieri din il-possibbilta` qiegħda hemmhekk, pero’ sal-lum ma ġrat qatt. Kellna żewġ każi fejn kellek iktar minn membru wieħed tal-familja li kienu infettati, pero’ ċ-chances, kif għedt, huma li dawn kienu jgħixu fl-istess ambjent mat-tiġieġ, jieklu l-istess laħam nej u allura m’hemmx dubju li sal-lum ma kellniex reġistrat każ fejn dan il-virus għadda minn bniedem għal ieħor. Pero’ ovvjament wieħed ma jistax jeskludi l-possibbilta`.

Issa waħda mir-raġunijiet għaliex l-għaqda dinjija tas-saħħa qiegħda tinsisti li sas-sena 2010 inkunu jekk jista’ jkun laqqamna madwar 60% tal-popolazzjoni hija għaliex inti trid tiftakar li qegħdin ngħidu li dan il-virus, s’issa ġot-tiġieġ, jista’ jiżżewweġ ma’ virus li jgħix fil-bniedem. Allura iktar ma tlaqqam nies kontra l-influwenza normali iktar hemm ċans li dan iż-żwieġ ma jsirx għaliex dawk ikunu diġa` protetti kontra t-tip ta’ influwenza. 

L-għaqda dinjija tas-saħħa qed tgħid ukoll li rridu nagħmlu l-preparamenti kollha għaliex jekk l-influwenza tasal fl-istadju li tibda taqbeż minn bniedem għal bniedem allura nistennew li jista’ tkun diffiċli immens biex inkunu nistgħu nrażżnuha. Din tieħu inqas minn sitt xhur biex tinfirex mad-dinja kollha u fi żmien sena tkun żgur affettwat id-dinja kollha. Meta ngħidu d-dinja kollha huwa maħsub li jolqot fejn jolqot dan il-virus se jaffettwa wieħed minn kull erba’ mill-popli kollha. 

Irridu niftakru li qegħdin nitkellmu fuq virus li s’issa għadu ma nħoloqx. Pero’ jidher ċar mill-esperimenti u mill-pariri tax-xjenzati li waħda mill-uniċi mediċini li tista’ taħdem fuq dan il-virus, jekk jinħoloq u meta jinħoloq, hija l-famuża tamiflu li hija anti-viral.  Allura l-għaqda dinjija tas-saħħa qed tgħid li l-produzzjoni tal-lum m’hijiex se tlaħħaq mad-domanda li se jkollna jekk tiġi din l-influwenza u tat parir lill-pajjiżi differenti biex jibdew jagħmlu stocking ta’ din il-mediċina.  

Irrid ngħid ukoll, kif għedt l-ewwel meta kont qed nitkellem fuq l-influwenza normali, li qabel ma jinħoloq il-virus ma tistax tagħmel tilqima kontrih. Fil-fatt qegħdin jaħsbu li trid bejn erba’ jew sitt xhur biex jekk jiġi dan il-virus inkunu nistgħu nagħmlu tilqima. Ħu maħsub ukoll li din il-passa, jekk tiġi, se tiġi f’żewġ mewġiet b’waħda mbiegħda mill-oħra xi tlieta jew erba’ xhur. Mela rridu niftakru li fl-ewwel mewġa li tiġi t-tilqima tkun għadha ma ġietx ivvintata u l-uniku mezz li niġġieldu kontra din il-marda huwa jekk nistokkjaw biżżejjed mediċina li naħsbu li tista’ trażżan lil din il-marda.  

Fis-sena 2004 l-għaqda dinjija tas-saħħa għamlet lill-pajjiżi kollha aware dwar din il-possibbilta` - issa ‘l quddiem ngħid ftit iżjed fuqha - u fil-fatt f’Settembru tas-sena 2004 id-diviżjoni tas-saħħa ħatret working group biex jibda jara x’qiegħda tirrakkomanda l-għaqda dinjija tas-saħħa biex isegwi l-pariri li qiegħda tagħti din l-istess għaqda ħalli niżguraw li pajjiżna jkun għamel il-preparamenti kollha skond kif qed tissuġġerixxi l-għaqda dinjija tas-saħħa. Dan il-working group iffinalizza r-rapport tiegħu f’Diċembru tas-sena 2004. Kellna diġa’ idea ċara ta’ kif għandna nimxu, u allura f’Jannar tas-sena 2005 ħtarna l-pandemic preparedness steering committee biex ikunu lestew pjan ta’ kontinġenza skond linji gwida ta’ l-għaqda dinjija tas-saħħa, jekk ikollna din l-influwenza.

L-għaqda dinjija tas-saħħa qalet ukoll li l-ewwelnett l-ebda pajjiż m’hu kapaċi  jikkontrolla din l-influwenza waħdu. Allura qalet li hemm bżonn li l-pajjiżi kollha jagħmlu l-pjanijiet tagħhom u jgħadduhom lill-għaqda dinjija tas-saħħa biex hi tkun tista’ tevalwahom u tara li jkun hemm uniformita` fl-azzjoni li l-pajjiżi differenti jistgħu jieħdu jekk tfaqqa` din it-tip ta’ influwenza.

L-għaqda dinjija tas-saħħa qalet ukoll li jekk tfaqqa`, din l-influwenza tfaqqa` fejn hemm nuqqas ta’ iġene, fejn nies irabbu ħafna tiġieġ. Jiġifieri l-indikazzjoni, kif ġara sal-lum, hija li din jekk se tfaqqa’ tibda fil-pajjiżi ażjatiċi, liema pajjiżi sal-lum huma l-iktar pajjiżi fqar u allura l-inqas li jistgħu jagħmlu l-preparamenti li qed tgħid l-għaqda dinjija tas-saħħa. Għal dan l-għan l-għaqda dinjija tas-saħħa talbet il-pajjiżi differenti li volontarjament jintrabtu biex jgħaddu għajnuna biex tfaqqa’ fejn tfaqqa’ jkunu jistgħu jikkonċentraw l-azzjoni tagħhom bil-għan li din l-influwenza nkunu nistgħu nżommuha fil-pajjiż fejn bdiet għax jekk jirnexxielna nżommuha f’post wieħed għal sitt xhur inkunu lħaqna għamilna l-vaċċin u nibdew inlaqqmu l-poplu tad-dinja kollha.

Biex tagħmel hekk, l-għaqda dinjija tas-saħħa minn rajha ħadmet u akkwistat  madwar 3 miljun doża ta’ tamiflu li lesta li tibgħat u tikkonċentra fil-pajjiż fejn din l-influwenza tkun bdiet. Kif diġa’ għedt, il-WHO ħeġġet li kull pajjiż għandu jistokkja għal madwar 25%  tal-popolazzjoni tiegħu, għax din it-tip ta’ influwenza hija mistennija li tolqot wieħed minn erba’, u kull pajjiż għandu jibda jagħmel l-ordnijiet tal-vaċċin kontra l-influwenza pandemika minn issa biex jiżgura li jkollu provvista biżżejjed għall-popolazzjoni tiegħu. Peress li llum il-fabbriki li jipproduċu l-vaċċin m’għandhomx il-potenzjal li jipproduċu l-vaċċin għad-dinja kollha, l-għaqda dinjija tas-saħħa rraġunat u qalet li aħjar nżidu t-tilqim ta’ l-influwenza normali u nħeġġu lill-pajjiżi jibdew jagħmlu l-ordnijiet tal-vaċċin mil-lum. Għaliex?  Biex il-fabbriki li jipproduċu t-tilqim ikollhom kważi assigurazzjoni li l-investiment li qegħdin jagħmlu biex ikabbru se jġibuh lura.  

X’se jiġri jekk u meta tfaqqa` l-influwenza pandemika? Hawnhekk ukoll qegħdin nitkellmu purament fuq teorija jew inkella fuq esperjenzi li ksibna minn tip ta’ influwenzi ta’ ċerta portata li kellna qabel kif ukoll mill-esperjenza ta’ l-esperti li qegħdin isegwu din ix-xena waqt li qed tevolvi. Irrid nagħmilha ċara wkoll li qegħdin nitkellmu fuq pandemic flu.  L-Avian flu, jiġifieri dik li sal-lum tattakka l-għasafar, pero` għadha ma rnexxiliex tiżżewweġ ma’ virus tal-bniedem u tagħmilha possibbli li tiċċaqlaq minn bniedem għal ieħor, jista’ jkun li ma tiġi xejn. U allura dawk li qegħdin ibassru qegħdin ibassru li xorta se tolqotna tip ta’ influwenza għaliex kull tletin sena tiġi din it-tip ta’ influwenza.  Qegħdin jiffokaw fuq din l-influwenza ta’ l-għasar għaliex bħalissa din qed tinkwetahom li tista` taqbeż bejn l-għasafar u l-bniedem jew bejn l-għasafar u l-qtates.  Pero’ m’hemm xejn ċert. 

Sur President, l-għaqda dinjija tas-saħħa qed tgħid li għandna naqsmu l-perijodu minn issa sakemm tiġi pandemija fi tliet fażijiet. L-ewwelnett dak li nsejħulu l-pre-pandemic period fejn qed tgħid li rridu nnaqqsu kemm jista’ jkun l-opportunita` li din l-imbierka infezzjoni ta’ l-għasafar tista’ tgħaddi għall-bniedem. Hemm sinjali li huma pożittivi ħafna. Fil-fatt il-ġimgħa li għaddiet l-Italja ħabbret li jidher ċar, kważi sostniet bħala fatt, li ġewwa l-Italja rnexxilhom jiżviluppaw tip ta’ tilqima li tista’ tingħata lit-tiġieġ biex din il-marda ma tibqax tinfirex fost it-tiġieġ. U ovvjament iżjed ma tnaqqas iċ-ċans li l-marda tinfirex fit-tiġieġ iżjed qed tnaqqas il-possibilta` li din tgħaddi lejn il-bniedem.

L-għadqa dinjija tas-saħħa qalet ukoll li jkun tajjeb li nżidu t-tilqim normali kontra l-influwenza għal dawk kollha li għandhom ‘il fuq minn 60 sena, kif spjegajt qabel, u li kull pajjiż irid jikkomunika taħt an early warning system globali biex ma’ l-ewwel sinjali nkunu nafu li din it-tip ta’ influwenza qed tibda tinfirex ġewwa pajjiż u ovvjament kulħadd ikun jista’ jikkonċentra r-riżorsi tiegħu f’dak il-pajjiż biex jekk jista’ jkun jew neliminawha kompletament jew inkella nżommuha f’dak il-pajjiż almenu għal sitt xhur sakemm nilħqu nipproduċu l-vaċċin. Issa meta qed nitkellmu fuq sitt xhur biex tipproduċi l-vaċċin nista’ ngħid li hemm sinjali ċari li dak il-perijodu ta’ sitt xhur qiegħed probabbilment jitnaqqas għal erba` xhur. Jiġifieri  dawn huma kisbiet mediċi li ovvjament qed ikomplu jsaħħu d-difiża medika li għandna.

L-għaqda dinjija tas-saħħa qed tittimbra t-tieni fażi bħala l-pandemic alert. Jiġifieri f’din il-fażi rridu nagħmlu minn kollox biex kif għedt innaqqsu l-ispread barra mill-pajjiż fejn tkun tfaċċat. Wieħed mill-mezzi huwa li l-għaqda dinjija tas-saħħa lesta li tibgħat madwar tliet miljun doża ta’ mediċina kontra din il-marda, speċjalment lil dawk il-pajjiżi li l-inqas jifilħu jħallsu. Il-WHO qiegħda tgħid ukoll li waqt l-pandemic alert, li nistgħu ngħidu qegħdin fih illum, għandna nibdew nistokkja l-anti-virals. Għaliex? Għax jidher ċar li jekk  jirnexxilna jkollna mediċina biżżejjed biex nagħtu lil 25% tal-popolazzjoni nkunu qed niżguraw - u din hija skond l-esperti - li nnaqqsu r-rata ta’ nies li jkollhom bżonn jiġu rikoverati ġewwa l-isptar b’madwar 50% jew 70%.  Jiġifieri l-vantaġġi li wieħed jistokkja għal 25% tal-popolazzjoni m’huwiex biss biex wieħed iserraħ rasu li qed jittratta din il-marda, pero’ wkoll biex innaqqsu l-hospital admissions b’bejn 50% u 70%.  

It-tielet fażi hija meta nkunu fil-perijodu fejn il-pandemija tkun ħarġet minn dak il-pajjiż, minkejja l-isforzi tagħna kollha, u bdiet tinfirex.  Kif semmejt qabel huwa maħsub li din se tinfirex f’żewġ mewġiet li probabbilment se jkunu bejn tliet xhur u erba’ xhur imbegħdin minn xulxin. Irrid ngħid ukoll li dawk li tolqothom fl-ewwel fażi anke meta jkollna l-vaċċin ma jkollhomx bżonnha iżjed it-tilqima.  Għaliex?  Għaliex kif għedt fl-introduzzjoni tiegħi jekk taqbdek viral infection ħafna drabi tibqa` b’umminita` permanenti kontriha, jiġifieri ma teħodhiex iżjed.  Allura minkejja li l-WHO qaltilna biex nordnaw il-vaċċin nafu li jekk din tiġi u tolqotna fl-ewwel mewġa, għall-ewwel tliet xhur, erba’ xhur mhux se jkollna vaċċin kontriha.  

Sur President, Malta tifforma parti mill-EURO, grupp ta’ ħamsin pajjiż li flimkien jaqgħu taħt il-European Regional Office fejn id-direttur reġjonali huwa Dr. Mark Danzon. Naħseb li bħala globalita`, fil-Euromed kollha, il-pajjiżi tal-EURO huwa l-iktar avvanzati fil-preparamenti u biex isegwu dak li ssuġġeriet l-għaqda dinjija tas-saħħa. L-għaqda dinjija tas-saħħa reġgħet iċċertifikat li minn dawn il-50 pajjiż hemm 31 li qegħdin jimxu mal-kriterji ta’ preparazzjoni li talbet hi u bi pjaċir tagħna, u naħseb bi pjaċir ta’ kulmin hawn madwar din il-mejda,  Malta hija wieħed minn dawk il-31 pajjiż li huma ppreparati għal dak li qed tissuġġerixxi l-għaqda dinjija tas-saħħa. 

Kien għalhekk, Mr Chairman, li f”Marzu ta’ din is-sena  - jien għedt li l-proċess beda f’Settembru tas-sena li għaddiet - stajna nieħdu passi konkreti billi l-ewwelnett l-injections ta’ l-influwenza normali minn 30,000 żidnihom għal 150,000. Imbagħad għalkemm il-WHO rrakkomandat li nlaqqmu lil kulmin għandu ‘l fuq minn 60 sena, minflok 66 sena, aħna niżżilniha għal 55 sena,  barra dawk li huma morda b’mard kroniku. Din is-sena wkoll żidna bħala kategorija li huma intitolati li jieħdu l-injection b’xejn lil dawk li jbatu bi kwalunkwe diżabilita`. Irrid ngħid ukoll li din l-injection l-aħjar li teħodha huwa bejn Ottubru u l-aħħar tas-sena biex ikollok protezzjoni kontra dawn it-tipi ta’ influenza viruses għall-ewwel sitt xhur minn meta tieħu dan it-tip ta’ tilqim. Allura ovvjament aħna ma konniex mgħaġġlin li nibdewha qabel Ottubru. Fil-fatt il-parir li tajna kien proprju biex tibda tingħata wara l-ewwel ġimgħa ta’ Ottubru. Barra minnhekk meta għamilna l-ordni għall-150,000 injection ta’ l-influwenza normali rbatna lill-kuntrattur li jipprovdi din l-injection b’garanzija – veru ħallasna kappara – biex malli jiġi prodott il-vaċċin kontra l-influwenza pandemika aħna nkunu wieħed mill-ewwel pajjiżi li nirċievu dan il-vaċċin.

Sur Prersident, jiena għedt li jekk din il-pandemija tolqotna fl-ewwel mewġa   ma jkunx hemm dan il-vaċċin, jiġifieri teknikament stajna ordnajna għall-nofs il-popolazzjoni ta’ Malta. Pero` ma ħadniex dak ir-riskju u ordnajna għal 360,000 ruħ għas-sempliċi raġuni li jekk l-għaqda dinjija tas-saħħa jirnexxilha żżommha għal sitt xhur fil-post fejn bdiet, allura tilħaq tiġi prodotta l-vaċċin, u l-marda tkun għadha ma nfirxitx ma’ Malta kollha jkollna biżżejjed biex inlaqqmu lil kulħadd b’xejn. Jekk min-naħa l-oħra din tolqotna qabel ma jiġi prodott il-vaċċin allura se jkollna l-ewwel mewġa ta’ nies li jintlaqtu li rridu nikkurawhom bit-tamiflu, pero’ ovvjament ma jkollhomx bżonn it-tilqima.

Sur President, ħadna ħsieb nordnaw ċertu protective clothing, bħalma huma maskri u gowns li jistgħu jintużaw. Ovvjament żidna l-ordnijiet għaliex dawn ma jintużawx għall-avian flu biss jew għall-influwenza pandemika, jiġifieri in stock se jkollna biżżejjed. Pero’ ovvjament meta wieħed qed jistenna li l-proporzjonijiet ta’ influwenza se jkunu kbar, allura għamilna orndi iżjed mis-soltu.  

Ordnajna wkoll numru ta’ kits għaliex ridna nkunu żgur li issa mhux kulmin jagħtas bl-influwenza jaħseb li għandu l-influwenza pandemika u nqajmu iżjed paniku. Irrid ngħid li l-ewwel idea kienet li dawn it-testijiet bil-kits isiru biss fil-laboratorju tal-gvern, imma issa qegħdin nirċievu rapporti li hawn numru ta’ kits li jistgħu jixtruhom it-tobba fil-privat u qegħdin nevalwaw kemm dawn jistgħu jkunu effiċjenti u accurate qabel ma nieħdu deċiżjoni fuqhom. 

Ordnajna wkoll biżżejjed tamiflu biex inkopru 25% tal-poplu Malti kif issuġġeriet l-għaqda dinjija tas-saħħa. Nafu wkoll li barra l-25% tal-poplu li qed inkopru aħna bħala gvern, saru 10% ordnijiet fil-privat.  Jiġifieri kieku tfaqqa’ din it-tip ta’ influwenza, f’pajjiżna se jkun hawn mediċina biżżejjed biex nikkuraw 35% tal-poplu. Irrid ngħid ukoll li din il-mediċina nofsha ġejja sa l-aħħar ta’ din is-sena u n-nofs l-ieħor huwa mistenni li tiġi kmieni s-sena d-dieħla. 

Ħtarna wkoll kumitat inter-ministerjali għas-sempliċi raġuni li jekk din tolqotna wieħed jista’ jifhem li jridu jittieħdu deċiżjonijiet li qegħdin ‘il hemm mill-ambitu tad-diviżjoni tas-saħħa u rridu nkunu ċerti li d-diviżjoni tas-saħħa ma tkunx biss qiegħda tmexxi waħedha, imma tkun korrenti ma’ passi jew deċiżjonijiet li jistgħu jittieħdu minn ministeri oħra.

Sur President, lestejna wkoll il-preparedness plan - għandi draft copy tiegħu hawnhekk - pero` peress li l-persuna li hija in charge qiegħda msiefra, il-final li se jkun fih 121 faċċata se jkun lest sal-15 ta’ Ottubru. Imbagħad wieħed ikun jista’ jirriferi għalih u ma naħsibx li se jkun hemm xi problema biex dan isir pubbliku.

Sur President, bħalissa għaddejjin b’kampanja ta’ informazzjoni lill-pubbliku. Pero` deherilna li ma jkunx għaqli li din il-kampanja ta’ informazzjoni nibdewha kmieni ħafna qabel ma nkunu ċerti minn dak li qed titlob l-għaqda dinjija tas-saħħa u minn kif l-għaqda dinjija tas-saħħa bisieħba tikkordina l-pjan. Hawnhekk għandi l-kopja li sa l-aħħar ta’ din il-ġimgħa se tgħaddi għand l-istampaturi biex sat-tieni ġimgħa ta’ Ottubru kull dar f’Malta tirċievi dan il-fuljett bl-informazzjoni meħtieġa kemm bl-Ingliż kif ukoll bil-Malti.  

Naħseb jekk jien naqra d-domandi li fih dan il-fuljett wieħed jifhem malajr li qegħdin nindirizzaw proprju l-misconceptions jew inkella l-biżgħat jew il-fatti jew id-domandi li qed jistaqsi l-pubbliku. Per eżempju, l-ewwel domanda hija x’inhi l-influwenza pandemika.  It-tieni kif tibda l-influwenza pandemika, u hawn l-ispjegazzjoni. Imbagħad hemm mistoqsija dwar x’inhi d-differenza bejn l-influwenza ordinarja u l-influwenza pandemika. Imbagħad għandek mistoqsijiet dwar x’inhi l-probabbilta’ li tfaqqa’ l-influwenza pandemika, x’se jkunu l-effetti tagħha meta mqabbla ma’ l-influwenza normali, hemmx tilqima kontra l-influwenza pandemika u allura x’inhi t-tilqima li qed nitkellmu dwarha bħalissa, ovvjament biex nagħmlu distinzjoni bejn l-influwenza normali u l-influwenza pandemika, x’inhu l-anti-viral u kif tista’ tipproteġi lilek innifsek u l-familja tiegħek minn kull tip ta’ influwenza.  Imbagħad ngħaddu għall-fatti bażiċi dwar l-influwenza pandemika, ir-rakkmandazzjonijiet ta’ l-għaqda dinjija tas-saħħa u fl-aħħar nett x’qiegħed jagħmel il-gvern ta’ Malta.  Dan huwa fuljett li se jitqassam f’forma ta’ gazzetta f’kull dar ġewwa pajjiżna.  

Naħseb li, fuq fuq, tajt reazzjoni u ma qgħadtx nidħol f’dettalji tekniċi. Pero’ rrid ngħid li dawn il-ħafna persentaġġi  li semmejt forsi huma news għaliex dawn qed neħodhom minn konferenza ta’ l-għaqda dinjija tas-saħħa li kellna tliet ġimgħat ilu f’Bucharest fejn wieħed mit-topics kien il-pandemic flu.  Fl-20 ta’ dan ix-xahar għandna laqgħa oħra taħt il-presidenza Ingliża ġewwa Hertfordshire, fl-Ingilterra, fejn se niddiskutu tliet topics fi żmien jumejn fejn waħda minn dawn it-topics hija l-influwenza pandemika. Dan biex nassiguraw li kemm jista’ jkun il-pajjiżi Ewropej għadhom mexjin konformi ma’ dak li qed titlob l-għaqda dinjija tas-saħħa.

L-għaqda dinjija tas-saħħa qed tipprova twassal messaġġ li ħadd ħliefha - u issa nispjega għaliex - m’għandu jipprova jikkordina dan il-concerted effort biex nikkontrollaw din il-possibbilta` ta’ influwenza pandemika, għaliex ħaġa li żgur m’hemmx bżonn bħalissa hi li xi ħadd jibda jirdoppja u jaqsam l-efforts tagħna biex inkunu nistgħu jkollna front wieħed kontra din it-tip ta’ influwenza.  

Jien nirringrazzjakom talli qgħadtu tisimgħuni u lest li nirrispondi għad-domandi li tistgħu tagħmlu. 

  THE CHAIRMAN:  L-Onor. Chircop. 

  ONOR. KARL CHIRCOP: L-ewwelnett, nirringrazzja lill-Ministru tal-preżentazzjoni tiegħu, pero` li m’iniex ċert hu kemm fil-fatt il-persuni b’diżabilita` huma intitolati li jieħdu l-flu vaccine b’xejn. Qed ngħid dan għas-sempliċi raġuni li madwar tlieta jew erba` ġimgħat ilu ġejt notifikat Ii dawk il-persuni b’diżabilita` li jattendu ċ-ċentri irċevew ittra - fil-fatt anke ġiet ippubblikata fuq il-mezzi tal-media - fejn fiha qalulhom biex imorru jfittxu l-vaccine huma privatament.  Għalhekk nistaqsik jekk tafx b’din il-biċċa xogħol, għaliex jien napprezza li forsi dan is-settur ma jaqax direttament taħt il-ministeru tiegħek, u jekk ittieħdux xi kontra miżuri għaliha?

  ONOR. LOUIS DEGUARA: Fil-bidu, ma naħsibx li kont għadek preżenti, jien għedt li sas-sena li għaddiet dawk il-persuni li jbatu b’diżabilita` ma kenux intitolati li jieħdu t-tilqima b’xejn. Għedt ukoll li minkejja li l-għaqda dinjija tas-saħħa rrakkomandat li nlaqqmu lil kulmin għandu ‘l fuq minn 60 sena, minflok 66 sena, aħna niżżilniha għal 55 sena. Għedt ukoll li bħas-soltu sejrin inlaqqmu l-personnel kollu li jista’ jkollu x’jaqsam ma’ pazjenti bħalma huma n-nurses u t-tobba, lill-membri tal-forzi armati u lill-pulizija. Barra minnhekk se nagħtuha wkoll lil kull min għandu mard kroniku u għall-ewwel darba lil kull min ibati b’diżabilita`. Ġibdulna l-attenzjoni, għax kif għedt inti din ma kenitx taqa’ taħtna, u ovvjament dawk li għandhom diżabilita` u se jipproduċu karta ta’ diżabilita` se jkunu intitolati li jeħduha b’xejn ukoll.  

  ONOR. KARL CHIRCOP: Dan kollu lħaqtu li qed tgħid għax kont diġa` qiegħed hawnhekk. Il-fatt xorta jibqa’ li qabel kienu qalulhom li se jagħtuhielhom fiċ-ċentri u issa qalulhom biex ifittxu sorsi oħrajn.

   ONOR. LOUIS DEGUARA:   Nista’ niċċekkja għada stess. Pero` jien nista’ nagħtik garanzija li kulmin ibati b’diżabilita` u jipprova li huwa jbati b’diżabilita` jista’ jingħata l-injection….
  ONOR. KARL CHIRCOP: Jiġifieri inti qed tgħid li dawn jistgħu jmorru jeħduha fiċ-ċentri tas-saħħa llum.  

  ONOR. LOUIS DEGUARA:  Iċ-ċentri tas-saħħa huma miftuħin mingħajr pre-avviż.  Jekk inti tmur u tippreżenta, per eżempju, schedule V card  li turi li inti tbati bl-ażma jew b’mard tal-qalb, dak huwa ċertifikat biżżejjed. Issa biex ma jkollniex ovvjament abbużi aħna ddeċidejna li kull min jippreżenta l-karta ta’ l-identita` li turi li huwa reġistrat bħala persuna b’diżabilita` huwa intitolat li jieħu t-tilqima b’xejn, irrespettivament mill-eta` mbagħad.

  ONOR. KARL CHIRCOP: Mela fil-każ ħudu paċenzja avżaw fuq il-mezzi tal-media fuq din il-biċċa xogħol għaliex s’issa, persważ milli qed ngħidlek, dawk kollha li jattendu dawn iċ-ċentri ta’ diżabilita` ġew mgħarrfa li m’hijiex se titqassmilhom hemmhekk, allura dawn se jkollhom jirrikorru f’postijiet oħra. Issa forsi hawn min jagħżel imur privat, hawn min jagħżel imur fiċ-ċentri tas-saħħa. Imma naħseb li tajjeb, anke abbażi ta’ informazzjoni, li wieħed jagħmel avviżi fuq il-mezzi tal-media.

  ONOR. LOUIS DEGUARA: Li seta` ġara hu li kellhom joħorġu din it-tip ta’ stqarrija, kellhom jinformawhom ukoll lid-dipartiment tas-servizzi soċjali, u forsi għal xi raġuni jew oħra għadha ma ħarġitx, pero’ għada stess niċċekkjaha u jekk hemm xi disgwit inkunu nistgħu nikkoreġġuha.  (Interruzzjonijiet) Qed jgħidulli li ħarġet illum. 

  THE CHAIRMAN:  L-Onor. Marie Louise Coleiro.

  ONOR. MARIE LOUISE COLEIRO:  Sur President,  irrid nenfasizza dan li għadu kif qal l-Onor. Chircop.  Dawn irċevew ċirkolari fl-adult training centres - ikun importanti li tinformawhom bl-istess mezz li l-affarijiet huma differenti - u ġew mitlubin speċifikament li jaħsbu għal rashom. Jiġifieri litteralment mhux se jkun hemm provvediment għal din it-tip ta’ vaccine b’xejn imma ovvjament irridu jaħsbu għal rashom.   Jiġifieri se jkun importanti ferm li wieħed jerġa’ jagħmel l-avviż mill-ġdid individwalment, kif fil-fatt irċevew ċirkolari.

Onor. Ministru, meta kont qed titkellem fuq il-persuni b’diżabilita’ fil-bidu semmejt diżabilita` fiżika, u kont speċifiku, imma mbagħad aktar tard għedt kwalunkwe diżabilita`. Naħseb li rridu nispeċifikaw jekk hux kwalunkwe diżabilita`.

  ONOR. LOUIS DEGUARA:  Biex ma nitfixklux, kulmin se jipproduċi card li turi li huwa reġistrat bħala persuna li tbati b’diżabilita’, hi x’inhi dik id-diżabilita’, se jkun intitolat għat-tilqima b’xejn. 

  ONOR. MARIE LOUISE COLEIRO: Ikun reġistrat mal-kummissjoni nazzjonali persuni b’diżabilita`? 

  ONOR. LOUIS DEGUARA:  Iva.  

  ONOR. MARIE LOUISE COLEIRO: Mela kull min għandu l-ispecial ID card. 

  ONOR. LOUIS DEGUARA: Kull min se jippreżenta l-ispecial ID card ġewwa ċ-ċentru tas-saħħa jkun jista’ jeħodha b’xejn, irrespettivament mill-eta’.

  ONOR. MARIE LOUISE COLEIRO: Issa jista’ jagħti l-każ li jkollok persuni b’diżabilita` li la huma ‘l fuq minn 55 sena u lanqas huma reġistrati mal-kummissjoni nazzjonali b’persuni b’diżabilita’. L-iktar li qed nirriferi huwa għal dawk il-persuni li jkollhom injuries at work li jispiċċaw b’persentaġġ ta’ diżabilita` u li ħafna minnhom jispiċċaw anke b’invalidity pension, eċċ. Jista’ jkollok kategorija minn dawn in-nies, anke minħabba li forsi jkunu ġew mogħtija kumpens permezz tal-qorti, li ma jkunux qegħdin b’karta roża, eċċ. u allura m’għandhomx dik l-identification li jaqgħu f’dawn il-categories li intom qed issemmu. Dawn ma jaqgħux taħt il-kategorija ta’ persuni b’diżabilita’ għaliex mhux se jkollhom l-ispecial ID card, lanqas huma taħt il-kategorija ta’ dawk li għandhom il-karta r-roża, allura dawn it-tip ta’ persuni ġew ikkonsidrati?  
  ONOR. LOUIS DEGUARA: Bħala kriterju s’issa rajna, biex naqtgħu kemm jista’ jkun l-abbużi, li trid tiġi prodotta karta li turi li inti disabled.  Naħseb xi kejl trid tuża bilfors għax inkella mhux 150,000 ridna nordnaw imma 380,000. Ma nafx forsi nistgħu nitkellmu mal-ministeru li hu in charge minnhom u jkun jista` jħares lejn din il-possibilita`, pero` żgur ma nistgħux li kulmin jiġi boarded out għax għandu diżabilita` nikkalkolawh bħala persuna b’diżabilita`.  

  ONOR. MARIE LOUISE COLEIRO: Pero` kejl hemm, jiġifieri kejl b’mod differenti.  Forsi l-karta r-roża m’hijiex il-każ, forsi l-karta ta’ l-identita` speċjali m'hijiex il-każ, imma d-dipartiment tas-sigurta` soċjali żgur ikollu id-dettall ta’ dak li jkun ġie boarded out. Jiġifieri xi kejl hemm biex ġie boarded out.  Jiena qed niġbed l-attenzjoni għal konsiderazzjoni tagħkom għax nemmen li hemm każi li jaqgħu f’kategorija ta` nies vulnerabbli u suxxettibbli għal ċertu tip ta’ mard. Allura qed niġbed l-attenzjoni għal working group li hemm biex jikkunsidra din il-kategorija ta’ nies. Jiena nifhem li għandu jkun hemm xi tip ta’ benchmark, għalkemm f'każi fejn tidħol saħħa ma nistgħux niddependu fuq ċerti affarijiet għax  naħseb li trid tkun miftuħa għal kulħadd bħalma għedt inti stess li l-tamiflu se tkun available għall-popolazzjoni kollha, jekk jinqala` l-każ. Jiġifieri naħseb li f'każi fejn għandek element ta’ riskju għall-finijiet ta’ saħħa wieħed irid jaħseb f'dan is-sens. 

Sur President, xtaqt ukoll nistaqsi dwar it-tfal ta’ l-iskola. Ħafna drabi meta tinqala` xi ħaġa contagious bħal, per eżempju, l-epidemija tal-ħożba jew tal-ġidri r-riħ, din taqbad ħafna fl-iskejjel. Jiġifieri tibda tisma` lil min jgħid li t-tifla tiegħu għandha l-ġidri, imbagħad tisma` li hemm sitta oħra fil-klassi bil-ġidri r-riħ. Allura t-tfal fl-iskejjel li ma jaqgħux taħt il-kategoriji li semmejna, il-gvern kif ma ħasibx biex jagħti din l-ewwel vaccine ta` l-influwenza normali la hija l-ewwel preventive measure li wieħed jista` jieħu? 

  ONOR. LOUIS DEGUARA: M'aħniex nifthemu. L-ewwelnett il-gvern ma kienx offriha lil kulħadd.  Il-gvern qiegħed jinkoraġġixxi lil kulħadd biex jeħodha u hu qed joffri din it-tilqima b’xejn lil ċerti kategoriji ta` nies, imma b’daqshekk mhux qed jgħid li l-oħrajn ma jeħduhiex b’xejn.  It-tieni nett, biex nerġa` nuża l-eżempju li semmejt l-ewwel dwar li l-virus tat-tiġieġ jiżżewweġ mal-virus tal-bniedem, dan żgur li mhux li se jiżżewweġ f’Malta jiġifieri huwa iżjed importanti.....

  ONOR. MARIE LOUISE COLEIRO:  Ma tistax tgħid għax ksirna ftit records aħna wkoll.

  ONOR. LOUIS DEGUARA: Ħlief fil-mard, għax fil-BSC ma kellniex problemi u fl-anthrax ma kellniex problemi. S’issa ssuperajna dak kollu ..... (Interruzzjonijiet)   

  ONOR. MICHAEL FARRUGIA:  U fid-deni rqiq?  

  ONOR. LOUIS DEGUARA: Fid-deni rqiq ma kellniex bżonn l-għaqda dinjija tas-saħħa.  Fid-deni rqiq kellek grupp ta’ nies li kienu qegħdin jaħdmu illegalment qabel ma ddaħħlet is-sistema ta’ reġistrazzjoni ta' l-annimali. Illum m’għadniex nisimgħu b’każi ta’ deni rqiq. Imma din m’hijiex kwestjoni globali, kienet kwestjoni li kellek żewġ irziezet li fihom kellek min qed jabbuża. Dan, tagħmel x’tagħmel u tikkontrolla kemm tikkontrolla l-cowboys m’inti se teliminahom qatt.  Pero` jidher ċar li jekk din il-pandemija ta’ l-influwenza se tibda, l-esperti qed jgħidu li żgur mhux se tibda f'pajjiż bordering the Mediterranean. Jiġifieri sal-lum iċ-ċansijiet huma li din iktar se tibda  f'post Ażjatiku. Voldieri ma naħsibx li jekk inlaqqmu l-popolazzjoni kollha se tagħmel xi differenza għal din it-tip ta’ influwenza.  Kif għedt qabel ukoll, inti se tkun qed tlaqqam bl-injection ta’ l-influwenza u m’hemm l-ebda garanizja li din tista’ tipproteġik kontra l-pandamic influenza.  

  ONOR. MARIE LOUISE COLEIRO: Imma sadanittant minkejja li m’hemm l-ebda garanzija xorta qed jiġi advised mill-għaqda dinjija tas-saħħa li din hija l-ewwel step għall-prevention. Issa jekk hemm ċans żgħir ħafna li din l-injection tipprevjeni kontra l-pandemic flu, l-għaqda dinjija tas-saħħa qed tgħid make sure  li dan iċ-ċans teħduh. Il-gvern identifika gruppi vulnerabbli u tant hu hekk li estendejtu l-age group. Issa jiena qed ngħid li jekk estendejtu l-age group biex taqdu grupp ikbar vulnerabbli, it-tfal fl-iskola m’humiex vulnerable?  

  ONOR. LOUIS DEGUARA:  Ħa niċċara ħaġa u naħseb li tifhimni malajr.  Il-gvern ma ddeċieda xejn. L-għaqda dinjija tas-saħħa qed tagħmel ir-rakkomandazzjonijiet mhux il-gvern. L-għaqda dinjija tas-saħħa qed tgħid .... (Interruzzjonijiet) Skużi, imma aħna se ngħallmu lill-għaqda Dinija tas-saħħa?  L-għaqda dinjija tas-saħħa qed tgħid biex ma nlaqqmux lit-tfal ta’ bejn għaxar snin u ‘l fuq bilfors, imma nlaqqmu lil dawk li għandhom 60 sena 'l fuq.  Issa biex inkunu żgur aħna qegħdin inlaqqmu lil dawk li għandhom 55 sena ‘l fuq.  Qalet ukoll biex inlaqqmu lil dawk li għandhom mard kroniku u aħna żidna lil dawk li għandhom mard kroniku. Imbagħad għalkemm l-għaqda dinjija ma qalitx biex inlaqqmu lil dawk li għandhom diżabilita` aħna xorta waħda żidna lil dawk li għandhom diżabilita`. Imma s’hemm wasalna għax l-esperti m’humiex qegħdin fin-naħa tal-gvern u għalhekk għedtlek li huwa importanti li l-għaqda dinjija tas-saħħa qiegħda tinsisti li jiġri x’jiġri l-pjanijiet li jieħdu l-pajjiżi għandhom ikunu konformi kemm jista` jkun. L-għaqda dinjija tas-saħħa ma rrakkomandat lill-ebda pajjiż biex ilaqqam lil dawk li m’humiex morda b'xi ħaġa.  

  ONOR. MARIE LOUISE COLEIRO:  Imma minkejja dan il-gvern ħass il-ħtieġa li jestendi beyond the parameters ta' l-għaqda dinjija tas-saħħa. Allura il-gvern ma ħarisx lejn dan il-grupp biex jestendiha għalih ukoll? It-tfal huma vulnerable u int tabib taf iżjed minni li meta jkun hawn l-influwenza taħkem sew lit-tfal.

  ONOR. LOUIS DEGUARA: Pero` rridu nimxu fuq dak li qed tirrakkomanda l-għaqda dinjija tas-saħħa.  

  ONOR. MARIE LOUISE COLEIRO: Il-punt li rrid nagħmel huwa li sakemm il-gvern mhux se jkun qed jissupplixxi l-vaccine ta' l-influwenza b’xejn lit-tfal, il-familji jridu jaħsbu biex jixtruha.

  ONOR. LOUIS DEGUARA:  Kif għamlu dejjem.

  ONOR. MARIE LOUISE COLEIRO: Sakemm ma jkollokx ċerti risks l-ebda ġenitur ma jkollu dak il-ġenn f’rasu fuq uliedu. Inti għamilt espożizzjoni tajba ħafna, imma naħseb li jekk ikollok tirrakkonta din it-tip ta’ espożizzjoni 20 darba b’garanzija li se tibqa` ssib nies li ma jkunux fehmuha biżżejjed u allura la ma jkunux qed jifhmu eżattament x’qed jiġri se jibqa` jkollok nies inkwetati speċjalment fejn ikollok familja. Għandna familji b’żewġ jew tliet ulied li żgur m’għandhomx mezzi finanzjarji biżżejjed biex ikollhom aċċess għal din it-tip ta’ vaccine u allura dawn jew ikomplu jissallbu iktar milli huma msallbin jew jibqgħu mingħajr ma jserrħu moħħhom fuq dan il-fatt. Għalhekk jiena qed nissuġġerixxi biex dan il-grupp jiġi kkonsidrat. Anke jekk ma tmurx right across the board fuq it-tfal, taqbdu dawk il-familji li għandhom mezzi limitati - u din malajr tista` tasal għaliha - u tikkonsidraw wkoll lil dan il-grupp.  

Il-Ministru qal li din l-injection se joffruha b’xejn ukoll lil dawk li jkollhom kuntatt mal-pazjenti, jiġifieri lin-nurses, lit-tobba, lill-membri tal-forzi armati u lill-pulizija. Punt ieħor li xtaqt insemmi huwa dan. In-nies li jaħdmu fl-airport u fil-portijiet li jkollhom kuntatt mat-turisti kif ukoll mal-prodotti importati ma ħsibtux għalihom biex jieħdu l-vaccine b’xejn?  

  ONOR. LOUIS DEGUARA:  Ħsibna fihom ukoll, pero` ħallejna f'idejn l-isteering group biex dan jagħmel ir-rakkomandazzjonijiet tiegħu. Biex nagħtik idea, fl-istanding committee ta’ l-isteering group kien hemm Dr Andrew Amato Gauci, Dr Kenneth Grech, Dr Alfred Caruana Galizia, Dr Charles Mallia Azzopardi speċjalista fuq infezzjonijiet, Dr Chris Barbara, Dr Michael Borg, li huwa in charge mil-infection control unit,  Miss Yana Debattista, li hija spiżjara, Dr Piscopo, Dr Dennis Soler, Dr Vella Baldacchino, Mr Pawlu Pace, li huwa l-infection control nurse, Mr Zammit, Dr Camilleri, Dr Lawson u Dr Zarb Adami. Ma’ dawk kien hemm ukoll il-membri tal-kumitat ta’ l-assoċjazzjoni tal-family private doctors. Kien hemm ukoll Dr Azzopardi, Dr Borg, Dr Sciortino u Dr Cilia min-naħa tal-Malta College of Family Doctors u Mrs Sant Fournier li tirrappreżenta lill-ispiżjara. Jiġifieri kif qed tara kien hawn firxa sħiħa ta’ nies li raw dak li qed tirrakkomanda l-għaqda dinjija tas-saħħa, u naħseb li l-għaqda dinjija tas-saħħ tagħmlu dan l-eżerċizzju li tidentifika lil dawk li huma l-iktar vulnerabbli.  Int qed issemmi nies li m’għandhomx mezzi. Naħseb li nies li m’għandhomx mezzi hawn fil-pajjiżi kollha ta’ l-Ewropa, inkluż f’Malta u kieku l-għaqda dinjija tas-saħħa kienet tara li dawk huma xi risk group partikolari ma naħsibx li kien ikollha xi diffikulta` biex tindika lill-gvernijiet li għandhom ilaqqmu lil dak il-grupp ukoll.  Li rrid ngħid jien huwa li dan il-kumitat, li huwa multi-settorali, evalwa dak kollu li qed titlob l-għaqda dinjija tas-saħħa, poġġewh għas-sitwazzjoni Maltija u ħareġ b’dawn ir-rakkomandazzjonijet.  Jiena nifhem l-anzjeta` tiegħek u mhux qed ngħidlek li ma naqbilx, pero` jiena nħoss li għandna nżommu ma’ dak li qed tgħid l-għaqda dinjija tas-saħħa. 

  ONOR. MARIE LOUISE COLEIRO: L-għaqda dinjija tas-saħħa gwida ġenerali tagħmel, imma mbagħad il-bżonnijiet tagħna, bħala pajjiż, nafuhom aħna u naħseb li l-kwestjoni ta’ kuxjenza soċjali tidħol ukoll hawnhekk.  L-għaqda dinjija tas-saħħa ma tinsistix mal-pajjiżi kollha tad-dinja li għandu jkun hemm, per eżempju, national health scheme, imma aħna għandna suppost. Jiġifieri f’dan il-kuntest qed nitkellem jiena.  

  ONOR. LOUIS DEGUARA: In-national health scheme hija xi ħaġa fuq skala nazzjonali.

  ONOR. MARIE LOUISE COLEIRO: Qed nitkellmu fuq servizzi mediċi b’xejn li fil-każ tagħna suppost huma available għal kulħadd.  Imma issa qed nitkellem fuq dawk li verament mingħajr is-servizzi mediċi b’xejn ma jistax ikollhom kura għax m’għandhomx mezzi finanzjarji u ma jistgħux idaħħlu idejhom fil-but u jieħdu l-kura li hemm bżonn.  Jiġifieri jien qed nitlob biex jiġu kkonsidrati dawn il-proposti li qed nagħmel. Lanqas naf jekk nistax għax l-għan preċiż ta’ din il-laqgħa ma fhimtux. Ma nafx jekk hux qegħdin f’qagħda li nitolbu li jittieħdu in konsiderazzjoni ċerti proposti tagħna.  

  THE CHAIRMAN:  Ippermettili, ħalli nfiehmek jien x’inhu l-kumitat.  Il-kumitat huwa kumitat parlamentari, u kumitat parlamentari jagħmel skrutinju tal-gvern u tista` tistaqsi u tgħid li trid.  Għandna dritt li nistaqsu u nirrakkomandaw li rridu basta l-gvern jeħodha ....

  ONOR. MARIE LOUISE COLEIRO: Jiġifieri jiena qiegħda f'qagħda li nressaq proposti.  Mela jiena qed nitlob,  jekk huwa possibbli, li l-isteering committee jikkonsidra familji li għandhom mezzi finanzjajri limitati li t-tfal tagħhom ma jaqgħux fil-kategoriji li l-isteering committee irrakkomanda lill-gvern li għandhom jieħdu l-vaccine b’xejn biex dawn in-nies ikollhom ukoll l-aċċess b’xejn għal din il-vaccine għax m'għandhomx mezzi biex  jagħmluha on their own.  Mhux kulħadd għandu dritt li jieħu ħsieb uliedu?!  Jekk jiena għandi biex nixtri l-vaccine m’għandi bżonn, bir-rispett kollu, la l-isteering committee tal-Ministeru u lanqas lil ħadd, indaħħal idejja fil-but, insib spiżjar u nixtriha. Imma bħali hemm ommijiet li jixtiequ daqsi li jieħdu ħsieb uliedhom u m’għandhomx il-faċilita` li jdaħħlu idejhom fil-but u dak li nista` nagħmel jien  għall-binti jagħmluh huma għal uliedhom.  Għalhekk jiena qed nitlob lill-gvern, li suppost huwa l-missier ta' din il-familja kbira Maltija u Għawdxija, biex jieħu ħsiebhom.  

  ONOR. LOUIS DEGUARA: Li nista’ ngħidlek hu li jiena nista’ ngħaddi s-suġġeriment tiegħek lill-isteering committee.

  ONOR. MARIE LOUISE COLEIRO: Onor. Ministru, infakkrek li ma rrispondejtnix jekk l-isteering group idenitifkax ukoll bħala high risk, bħalma identifika lin-nurses, il-pulizija u oħrajn, in-nies li jaħdmu fil-portijiet u l-airport.  Dawn jiġu f’kuntatt kontinwu ma’ nies u affarijiet li jkunu ġejjin minn barra xtutna u jekk tfaqqa l-pandemija jistgħu jkunu wkoll at high risk.  Dawn m’għandux ikollhom ukoll l-opportunita` bħan-nurses, il-pulizija u n-nies l-oħra li semmejt li se jieħdu l-vaccine b’xejn? 

  THE CHAIRMAN:  Għandek xi punti oħra Onor. Coleiro?

  ONOR. MARIE LOUISE COLEIRO: Għandi punt ieħor, imma m’għandux x’jaqsam as such ma’ dan li qed nitkellem fuqu issa.  

  THE CHAIRMAN: Nixtieqek tlesti d-domandi tiegħek ħalli nagħtu daqsxejn ċans lill-oħrajn.  

  ONOR. MARIE LOUISE COLEIRO:  Il-Ministru semma xi kits li xtara l-gvern u anke xi tobba privati. Jiena ma fhimtx x’inhuma dawn il-kits. Nixtieq li l-Ministru jispjegalna x’inhuma.  

  ONOR. LOUIS DEGUARA:  Dawn huma tip ta’ kits biex meta wieħed taqbdu l-influwenza jkun jista` jagħmel dijanjożi biex jara jekk hijiex influwenza normali jew  influwenza ta` tip pandemiku. Jiġifieri qisu pregnancy kit, biex ngħidu hekk, li jagħti indikazzjoni lit-tabib jekk il-każ għandux jitqies bħala każ ta’ influwenza normali jew le. Meta semmejt dawn il-kits jiena għedt li sa ftit taż-żmien ilu konna informati li dawn it-testijiet jeħodhom f’idejh il-gvern u jagħmilhom f’post ċentrali, pero` għedt ukoll li dan l-aħħar qegħdin jiġu riklamati kits lit-tobba li jistgħu jużawhom huma fil-kliniċi tagħhom u jkunu jistgħu jagħtu indikazzjoni ta` din id-distinzjoni bejn influwenza normali jew influwenza pandemika.  Għedt ukoll li d-diviżjoni, ma’ l-għaqda dinjija tas-saħħa qegħdin jistennew iżjed kjarifikazzjoni fuq il-perċentaġġ ta’ accuracy ta’ dawn it-testijiet, għax ovvjament ma tistax tħalli tests li jkollhom high negtive jew false positive għolja. Jiġifieri qegħdin nitolbu l-parir ta’ l-għaqda dinjija tas-saħħa biex tagħmel monitoring ta’ dawn it-tip ta’ kits  ħalli tgħidilna jekk humiex reliable jew le.  Pero` l-gvern qed jieħu wkoll il-provvedimenti biex dawn it-tip ta’ tests ikun jista’ jagħmilhom fil-laboratorju ċentrali tiegħu.  

L-għaqda dinjija tas-saħħa tat lista ta’ nies li l-gvern għandu bħala front liners li jlaqqam, fosthom dawk kollha li semmejna, pero` lit-teachers, lin-nies tal-port u nies oħra għalissa l-għaqda dinjija tas-saħħa mhux qed tikkonsidrahom bħala high risk.  

  ONOR. MARIE LOUISE COLEIRO: L-għaqda dinjija tas-saħħa qed tħares lejn pajjiżi bħal Malta fejn kollox irid jidħol mix-xatt u fiċ-ċokon tagħna ma naffordjawx li ma jkollniex dawn it-tip ta` affarijiet ġejjin kontinwi?

  ONOR. LOUIS DEGUARA: Ħarset, tant ħarset li qed tgħid li din it-tip ta' influwenza meta tittieħed minn bniedem għal bniedem ma titteħidx mill-oġġetti. Jiġifieri jekk timporta l-banana mhux se teħodha mill-banana imma teħodha minn persuna għall-oħra. Qed tgħid ukoll li għadhom m’humiex high risk group għax din l-influwenza għadha ma teżistix. Jekk ovvjament tibda din it-tip ta’ influwenza u l-għaqda dinjija tas-saħħa tniżżilhom bħala high risk group allura nlaqqmuhom.  

  ONOR. MARIE LOUISE COLEIRO:  Sur President, għandi l-aħħar domanda. 

  THE CHAIRMAN: Onor. Coleiro, tgħidx kemm ilek tgħidli l-aħħar domanda. 

  ONOR. MARIE LOUISE COLEIRO:  Għandi l-aħħar waħda kemm jgħidli iva jew le.  

  THE CHAIRMAN:  Mela għamel l-aħħar waħda, jekk jogħġbok għax hawnhekk ħin limitat għandna għal-laqgħa.

  ONOR. MARIE LOUISE COLEIRO: Ħin limitat għaliex? Mela aħna hawnhek il-laqgħat .... (Interruzzjonijiet)

  THE CHAIRMAN: Għax il-ħin tas-seduta parlamentari. Dażgur li ħin limitat!  

  ONOR. MARIE LOUISE COLEIRO: Naġġornaw għal għada jew għal ġurnata oħra. 

  THE CHAIRMAN: Nistgħu nagħmlu kemm tridu laqgħat.

  ONOR. MARIE LOUISE COLEIRO:  Tajba din, mela niġi hawnhekk għal- laqgħat u ma neżawrixxix l-argumenti tiegħi. Hawnhekk nirrappreżenta lin-nies u jiena ġibt it-tħassib tan-nies.  

  THE CHAIRMAN: Onor. Coleiro, qed nirrepetu l-istess domandi.  Kulħadd qed jirrappreżenta t-tħassib tan-nies mhux inti biss.  Nispera li ma taħsibx li inti biss tara n-nies. 

  ONOR. MARIE LOUISE COLEIRO: Mr Chairman, jimporta tħallini nispiċċa?  

THE CHAIRMAN: Mela għamel, jekk jogħġbok, l-aħħar domanda ħalli ngħaddu għal ħaddieħor.  

ONOR. MARIE LOUISE COLEIRO: Hawnhekk m’għandniex giljottina.  

  THE CHAIRMAN:  M’hijiex kwestjoni ta' giljottina. Għandna ħinijiet u rridu nkunu dixxiplinati fil-laqgħat u ma nistgħux nibqgħu nirrepetu l-istess domandi.  

ONOR. MARIE LOUISE COLEIRO: Jiena qed naħli ż-żmien hawnhekk?

THE CHAIRMAN: Jekk jogħġbok, ma nistgħux nibqgħu nirrepetu l-istess domandi.  

  ONOr. MARIE LOUSIE COLEIRO:  Identifika liema domandi rrepetejt.

  THE CHAIRMAN: Onor. Coleiro, jiena deherli li fhimt l-istess domandi u tista’ titlob it-transcript u tarahom.  

  ONOR. MARIE LOUSE COLIERO:  Mela ma kontx attent.

  THE CHAIRMAN:  Naħseb li kont attent ħafna. Mur ara t-transcript u tkun taf.  

  ONOR. MARIE LOUISE COLEIRO: Bir-rispett kollu, imma x’jiġifieri inti bħala Chairman…. (Interruzzjonijiet)

  THE CHAIRMAN: Jekk jogħġbok, għamel id-domanda li għandek tagħmel.  Jiena għandi l-obbligu li ngħidlek, Onor. Coliero.  

  ONOR. MARIE LOUISE COLEIRO:  X’obbligu għandek?!  

  THE CHAIRMAN: Għandi l-obbligu li ngħidlek .... (Interruzzjonijiet)

  ONOR. MARIE LOUISE COLEIRO:  M’għadnekx dritt twaqqafni lili, għal xejn.  

  THE CHAIRMAN:  Sejra żball, Onor. Coleiro. Għamel id-domanda tiegħek ħalli nkun nista’ ngħaddi għal ħaddieħor.   

  ONOR. MARIE LOUISE COLEIRO: Mela hekk, lanqas ħaqq il-paroli fil-vojt li kull darba tiġi bih hawn.    

 THE CHAIRMAN:  Ma Jimportax. Kull darba l-aħħar domanda qed tgħidli.

ONOR. MARIE LOUISE COLEIRO:  Darba għedtlek l-aħħar domanda. U din għax bi żvista qabżitli minn fuq in-noti li għamilt.

THE CHAIRMAN:  Ħaddieħor għandu dritt li jagħmel domandi. Għandna nagħtu ċ-ċans.  

  ONOR. MARIE LOUISE COLEIRO:  L-ebda kumitat permanenti ma jiġi mmexxi b’dan il-mod.    

  THE CHAIRMAN: Jiddispjaċini, nagħtu ċans.  

  ONOR. MARIE LOUISE COLEIRO: Jista` l-Minstru jqiegħed ir-rapport ta' l-isteering group għad-dispożizjzoni ta’ dan il-kumitat u tal-parlament?  

  THE CHAIRMAN:  Anke għal din diġa` wieġeb il-ministru.

  ONOR. MARIE LOUISE COLEIRO:  Bir-rispett kollu, ma smajthiex.  

  THE CHAIRMAN: Mela ma kontx attenta inti. Diġa` weġibha għax smajtu jien. Mur isma’ r-recording.  

  ONOR. MARIE LOUISE COLEIRO: Imma allura jiena hawnhekk suppost nirreġistra kull ħaġa li tintqal, ilu siegħa għaddej?  Dawn mhux ksuħat min-naħa tiegħek?!  

  THE CHAIRMAN:  Ma jimpurtax, din qabżitlek.  

  ONOR. MARIE LOUISE COLEIRO: Mela aħna l-iSpirtu s-Santu hawnhekk, infallibbli? 

ONOR. MICHAEL FARRUGIA: Fuq din ma qal xejn.

ONOR. MARIE LOUISE COLEIRO: Qed tara, imma Alla jbierek iċ-Chairman semagħha. (Interruzzjonijiet) Mhux suġġettiv biss, partiġġjan inti hawn.  

  THE CHAIRMAN: Grazzi tal-kumplimenti tiegħek! Grazzi ħafna!  

  ONOR. MARIE LOUISE COLEIRO: Fuq suġġett ta' interess nazzjonali qed nitkellmu. Imissek tistħi.  

  THE CHAIRMAN:  Il-Ministru.  

  ONOR. LOUIS DEGUARA:  Mr Chairman, din semmejtha waqt li kont qed nitkellem fuq il-pjan meta għedt li l-pjan li fih 121 faċċata tlesta,  qiegħed  in draft form.  

  ONOR. MARIE LOUISE COLEIRO:  Dik smajtha jiena.  

  ONOR. LOUIS DEGUARA: Għedt ukoll li sal-15 ta' dan ix-xahar għandna niffinalizzawh sempliċiment għax il-persuna li qed tiffinalizzah bħalissa qiegħda msiefra fuq xogħol governattiv. Dan m’huwiex għall-konsum pubbliku – din qed ngħidha issa – pero` ma nara l-ebda oġġezzjoni li ngħaddih lil min jinteressah.

  ONOR. MARIE LOUISE COLEIRO:  Jiena qed ngħid għar-rapport li għandu l-gvern bħalissa u li fuqu bena dak kollu li ġejt tispjegalna.  Jien mhux qed ngħid għal dak ir-rapport finalizzat, imma għal dak ir-rapport inizjali.  

  ONOR. LOUIS DEGUARA:  Dak ir-rapport inizjali qiegħed fuq il-website ta’ l-għaqda dinjija tas-saħħa. Jekk inġibulek nista` nassigurak li taqta` qalbek għax huwa rapport voluminuż immens.

  ONOR. MARIE LOUISE COLEIRO:  Ir-rakkomandazzjonijiet ta’ l-isteering group irrid nara u mhux il-volum. 

  ONOR. LOUIS DEGUARA:  Ir-rakkomandazzjonijiet ta' l-isteering group huma d-draft finali.  

  ONOR. MARIE LOUISE COLEIRO: Imma jista` jitqiegħed fuq il-mejda tal-kamra dak id-draft finali?  

  ONOR. LOUIS DEGUARA: Jiena għedt li dak m’huwiex għall-konsum pubbliku, pero’ jekk triduh nista’ ngħaddihulkom.  Jiena ngħaddihulek kunfidenzjalment u meta tkun taf x’fih dan id-dokument inti stess tinduna li m’huwiex għall-konsum pubbliku.  

  ONOR. MARIE LOUISE COLIERO: Naħseb li f'ċirkosttanzi ta’ din ix-xorta iktar ma nagħtu informazzjoni lill-pubbliku iktar nagħmlu ġid għax iżjed inserrħu  ras n-nies li l-gvern verament qed jieħu ħsieb dak li hemm bżonn.  

  ONOR. LOUIS DEGUARA:  Le, għax dan kulma fih huwa li jekk jiġri "A" irridu nagħmluh "B" u "Ċ". Allura inutli noqgħod ngħidilhom nagħmlu "B" u "Ċ" jekk "A" ma tiġi qatt. U jekk "A" tiġi u "B" u "Ċ" jfallu rridu nagħmlu "D". Għalfejn noqogħdu ngħidu dan?  Jiena naħseb li aħjar xejn.  

  ONOR. MARIE LOUISE COELIRO: Naħseb li huwa importanti li jekk għandek sitwazzjoni fejn hemm il-ħajja jew il-mewt, lin-nies trid tippreparahom għal kollox. Hekk inserrħu ras in-nies u ma jkollniex spekulazzjoni, għax hawn ħafna spekulazzjoni. Jien ngħid li 'l quddiem, jekk ma noqogħdux attenti, se jkun hawn min jagħmel business tajjeb.  Mhux sew li jkun hemm l-ispekulazzjoni.

  ONOR. LOUIS DEGUARA: Hawn min qed jieħu gost jagħmel l-ispekulazzjoni.  Waħda mill-ewwel affarijiet li għamilna kienet li jiena għamilt press conference biex nispjega lill-ġurnalisti eżattament x’kienu l-pjanijiet tagħna. Minkejja li għamilna hekk, kellek nies li rapportaw fedalment, kellek nies li ġenwinament ħadu żball, ċemplu u ikkorreġejnihom u kellek nies li baqgħu jirrepetu l-istess affarijiet ħżiena minkejja l-kjarifikazzjoni li għamilna.  Illum kulħadd jgħidlek tgħaddix ktieb tal-mediċina bil-komplikazzjonijiet kollha li wieħed jista` jaqbdu jekk jaqbdu dieħes, għax mhux talli ma sserħilhomx rashom talli ġġenninhom.  Għalhekk jiena ngħid aħjar nħallu f’idejn l-esperti. Lanqas jien ma nipprova nindaħal f'dawn l-affarijiet.  

  THE CHAIRMAN:  L-Onor. Farrugia.

  ONOR. MICHAEL FARRUGIA: Kien hemm diversi rapporti fejn dawk li qegħdin jaħdmu ma’ l-anzjani fis-settur privat mhux qed jiġu offruti t-tilqima ta’ l-influwenza.  Inti għedt li n-nurses u l-impjegati kollha li għandhom x'jaqsmu mal-morda se jkunu mlaqqmin għall-influwenza normali, imma s’issa min imexxi dawn l-istituzzjonijiet fis-settur privat informawhom li jridu jmorru jixtruha huma.  Billi dawn jaqgħu fl-istess kategorija li semmejt inti, dawn se jkunu intitolati għat-tilqima b’xejn jew se jkollhom imorru jixtruha huma? Qed ngħid għal dawk l-impjegati li jaħdmu ma' l-anzjani fis-settur privat.  

  ONOR. LOUIS DEGUARA: Ejja nagħmlu distinzjoni ċara. Jien għedt li n-nurses kollha, ma speċifikajtx privat u mhux privat. Għaliex? Għax jekk ikollna każ fejn tinqala’ veru l-epidemija pandemika mhux se jkollna bżonn in-nurses li jaħdmu mal-gvern biss, imma se jkollna bżonn lin-nurses kollha. Mela dik se nagħtuha lin-nurses kollha. Kulmin hu reġistrat bħala nurse se jieħu din it-tilqima u se jeħoha b'xejn.  Dwar il-health care workers oħrajn naħseb li jekk dawn qegħdin f'azjenda privata, s’issa lil dawn għandha tagħtihilhom l-azjenda privata. L-anzjani se nagħtuhilhom aħna, imma dawk li jaħdmu bħala care workers f'azjendi privati, trid tagħtihilhom l-azjenda privata, għax inkella bis-suġġerimenti kollha li qegħdin isiru minflok 150,000 messna qbadna u xtrajna 400,000 u nagħtuha b’xejn lil kulħadd.  

  ONOR. MICHAEL FARRUGIA: Naħseb jekk wieħed iħares lejn is-sitwazzjonijiet passati meta kellna tilqim biex nagħtu lil 30,000 ruħ, ħafna drabi ma konniex nużawhom kollha. Dejjem kien jibqgħalna

  ONOR. LOUIS DEGUARA: Mela ejja naraw kemm se jintużaw la hawn awareness iżjed, jekk jibqgħalna mhux se narmuhom u nkunu nistgħu niftħu għal dawk li baqgħu għax dawn għal din is-sena biss ikunu jiswew. Mhux se narmuhom jekk jibqgħalna 50,000, nistgħu nagħmluhom available għall-oħrajn. Pero` l-ewwel irrid ikun żgur li dawk kollha li jaqgħu taħt il-kriterji li qiegħda tgħid l-għaqda dinjija tas-saħħa, li aħna kkalkolajna li huma madwar 150,000, ikunu intitolati għall-injection b’xejn mingħand il-gvern.  Ma neskludix li hemm numru li diġa` ordnawha mill-privat u allura jibqa` iżjed min-naħa tagħna. Jekk jibqa` iżjed min-naħa tagħna nifirxuha iżjed. Pero` ridna naċċertaw li dawk li skond l-għaqda dinjija tas-saħħa huma f'risk groups partikolari jkollhom garanzija li l-gvern għandu  available għalihom.  

  THE CHAIRMAN:  L-Onor. Azzopardi.

  ONOR. FREDERICK AZZOPARDI: Onor. Ministru, fl-intervent tiegħek semmejt żewġ fatturi, il-fattur ta’ statisitka u qed tgħid li jista` jkun li forsi qed nippreparaw għal din l-influwenza li ma tasal qatt u l-fattur mediku ta’ l-avian flu fejn għedt li s’issa jidher li kien hemm xi każi iżolati fejn ġie affettwat il-bniedem, u dawn kienu każi fejn nies kielu laħam nej  jew xorbu demm tat-titġieġ. Għaliex issa qed ikun hawn din il-biża` kollha?  

  ONOR. LOUIS DEGUARA: Għaliex in-numru ta` każi ta’ nies li qed jinfettaw ruħhom bil-virus li jaffettwa lit-tiġieġ f’dawn l-aħħar sitt snin tela` għal 112-il każ. Jiġifieri għandek 112-il każ fejn ippreżentaw marda li qabel ma konniex nafu biha jew qatt ma rajniha. Allura dan ifisser li dan il-virus li qabel kien jillokalizza ruħu fit-tiġieġ, issa nbidel xi ħaġa fih li sar iżjed qawwi u qed jiżviluppa b’potenzjalita` li jista’ jaffettwa lill-bniedem.  Għedt ukoll li f’dawk il-112-il każ dejjem kien hemm ċerti affarijiet relatati mal-konsum jew mat-trobbija tat-tiġieġ. Issa qegħdin nitkellmu fuq pajjiżi fejn l-iġene jew il-metodi ta’ kif irabbu dawn it-tiġieġ mhux dak li huwa rakkomandat illum. Jiġifieri dawn huma l-pajjiżi li l-iktar ikunu at risk, għalkemm mhux qed neskludi pajjiżi oħra, għax kif għedt nqalgħet il-problema li minflok ma baqgħet tattakka lit-tiġieġ u toqtolhom kważi kollha qed tmur fil-papri fil-wiżż u fil-borok u dawn mhux qegħdin imutu daqs it-tiġieġ u allura jsiru carriers. Allura dawn ipassu u hemm il-possibbilta`, minkejja li hija remota, li jistgħu jgħadduha lill-pajjiż ieħor, per eżempju, bħall-Ingilterra fejn għandek popolazzjoni ta’ borok residenti. Jekk dawn tal-passa jitħalltu ma’ dawk residenti fil-farms ovvjament din tista’ tinxtered fit-tiġieġ ta’ l-Ingilterra.  Tant hu hekk li, per eżempju, ċerti pajjiżi li qegħdin fuq il-border ta’ dawn il-pajjiżi fejn feġġet l-avian flu u sabu li din qed tgħaddi fil-borok, qegħdin jagħtu parir lil dawk li għandhom il-borok biex ma jħalluhomx jiġru barra biex ma jkunx hemm il-possibiltia` li jieħdu l-marda.  

  ONOR. FREDERICK AZZOPARDI:  X'inhu maħsub li jkunu l-konsegwenzi fuq in-nies jekk tasal din l-influwenza?  

  ONOR. LOUIS DEGUARA: Hemm antiċipat li se jiġru żewġ affarijiet. Waħda li kif għedt qabel f'sitt xhur se tinfirex u fi żmien sena tkun affettwat id-dinja kollha. Qegħdin nitkellmu fuq virus li sal-lum huwa virus ġdid u allura l-bniedem m’għandux reżistenza kontrih. Kontra ta’ dak li qegħdin jaħsbu ħafna min-nies dan il-virus ma jfissirx li se joqtlok bilfors, anzi l-maġġoranza tan-nies li jimirdu bih jekk jirċievu l-kura jfiqu. Huwa maħsub li se tolqot wieħed minn kull erbgħa tal-popolazzjoni tad-dinja u huwa previst ukoll li din tista’ tiġi f'żewġ mewġiet imbegħdin  tliet xhur minn xulxin. Fl-ewwel mewġa se nkunu fi żvantaġġ li jkollna l-mediċina biex tittratta l-marda. Fit-tieni mewġa ċ-ċans huwa li nkunu żviluppajna tilqima u laqqamna biex it-tieni mewġa ma jimirdux biha. Pero` se jkun hemm disruption kompleta għax wieħed jista’ jifhem li se jkun hemm pressjoni fuq is-servizzi tas-saħħa, se jkollok nies li ma jibagħtux lit-tfal għall-iskola u se jkollok nies li ma jmorrux ix-xogħol.  

  ONOR. FREDERICK AZZOPARDI: Imma x’konsegwenzi se jkun hemm fuq is-saħħa tal-bneidem?

  ONOR. LOUIS DEGUARA: Din hija influwenza li għandha s-sintomi ta’ influwenza, normali pero` iżjed qawwija. Alura lil dawk li huma soġġetti iżjed għal komplikazzjonijiet, per eżempju, min ibati bl-ażma jew min għandu 80 sena ma jkunx jiflaħ għall-kedda ta’ influwenza qawwija.  

  THE CHAIRMAN:   L-Onor. Galea.

  ONOR. FRANCO GALEA: Qed nifhem li ordnajna l-vaċċin  tat-tamiflu, hux hekk?  

  ONOR. LOUIS DEGUARA: Le, għalhekk ipprovajt nagħmel distinzjoni. It-tamiflu hija mediċina li tingħata meta taqbdek l-infezzjoni. Il-vaċċin, li s'issa għadu mhux prodott, jista’ jiġi prodott biss jekk tfeġġ il-marda. Il-gvern skond ir-rakkomandazzjonjiet ta’ l-għaqda dinjija tas-saħħa għandu ordni tat-tamiflu għal 25% tal-popolazzjoni, waqt li għandu ordni tal-vaċċin, meta din tinħoloq, għal kull persuna li hawn f'Malta.  

  ONOR. FRANCO GLAEA:  Dan se jkun vaċċin f’forma ta' injection, tablets jew syrup?  

  ONOR. LOUIS DEGUARA: Jiddispjaċini, dan m'huwiex vaċċin, l-anti-viral huwa mediċina u nirreferu għaliha bħala mediċina.  Il-mediċina tkun taħt tliet forom, waħda kapsula, li għandha shelf-life ta` madwar ħames snin, imbagħad għandek syrup li jintuża fit-tfal primarjament u għandek dak li jiġi forma ta’ trab li għandu shelf-life itwal, pero` jista’ jitħallat u jrid jitħallat taħt ċerti kondizzjonijiet, mentri t-tilqima proprja hija injection li sal-lum għadha ma teżistix.  

  ONOR. FRANCO GALEA:  X’ratios  għandna bejn syrup u tablets? 

  ONOR. LOUIS DEGUARA:  Mingħalija għanda xi 10,000 doża syrup.  

  THE CHAIRMAN:  L-Onor. Gonzi.

  ONOR. MICHAEL GONZI: X’tip ta’ koperazzjoni hemm bejn pajjiżi oħrajn, bħal ngħidu aħna l-Italja u l-Ingilterra?  Hemm xi tip ta’ koperazjzoni just in case li tinqala` din l-influwenza?

  ONOR. LOUIS DEGUARA: Diġa` rreferejt għat-talba ta’ l-għaqda dinjija tas-saħħa li mhux kulħadd jitlaq għar-rasu. Kulħadd irid isegwi ċerti rakkomandazzjonijiet li għamlet l-għaqda dinjija tas-saħħa u aħna qegħdin nitkellmu fir-reġjun ta’ l-għaqda dinjija tas-saħħa li jaffetwa primarjament lilna jiġifieri l-EURO. Hemm 50 pajjiż li jaqgħu taħt dan ir-reġjun. Minn dawn il-50 pajjiż hemm 31 li qegħdin jieħdu dawn il-prekawzjonijiet rakkomandati mill-WHO, u Malta hija wieħed minnhom. Sal-lum fid-dinja kollha hemm 41 pajjiż biss li qegħdin jimxu mar-rakkomandazzjonijiet tal-għaqda dinjija tas-saħħa, u l-iktar pajjiżi li qegħdin isegwu r-rakkomandazzjonijiet huma l-pajjiżi Eworpej, li ovvjament huma l-pajjiżi l-iktar avvanzati f’ċerti setturi mediċi.  Peress li nafu li jekk tibda din l-influwenza probabbilment se tibda f'dawk il-pajjiżi fejn l-inqas għandhom mezzi biex jikkontrollawha l-għaqda dinjija tas-saħħa xtrat 3,000,000 doża ta’ tamiflu li tista` tibgħathom f'dawk il-pajjiżi biex tipprova tikkontrolla l-ispread fil-pajjiż. 
L-għaqda dinjija tas-saħħa, b’kollaborazzjoni ma’ diversi ministeri tas-saħħa, qed tgħid ukoll li jekk tfaqqa x'imkien u jkunu jirrikjedu iżjed minn 3,000,000 doża, kull pajjiż għandu jagħmel kontribut ta’ tamiflu biex nipprovaw inżommu l-marda fejn bdiet. Għaliex? Għax nafu li jekk jilħqu jgħaddu tliet xhur jew erba` xhur u ma nħalluhiex toħroġ minn fejn bdiet ikun jaqbel lill-pajjiżi Ewropej kollha għax ikun ġie prodott il-vaċċin u allura ma jkollniex bżonn iżjed it-tamiflu  għax inkunu nistgħu nlaqqmu lil kulħadd biex il-marda ma tersaqx.  

Koperazzjoni oħra toħroġ mill-fatt li l-għaqda dinjija tas-saħħa għandha an early warning system u bagħtet l-esperti tagħha u qed tagħmel monitoring ta’ x’qed jiġri f’kull pajjiż bil-għan li tkun minn ta’ l-ewwel li tirrapporta fejn tfeġġ din it-tip ta' marda.  

  ONOR. MICHAEL GONZI: It-tip ta’ preparamenti tal-WHO fuq din il-pandemic flu hija simili għal-istess problema li kien hemm fuq is-Sars?

  ONOR. LOUIS DEGUARA:  Malajr tifhem li waqt li fis-Sars konna nafu x’se jiġri u x’nistgħu nistennew, hawnhekk qegħdin nitkellmu fuq tip ta’ virus li għadu ma nħoloqx, ma nafux lil min se jolqot u ma nafux kif jinfirex. Jiġifieri l-prekawzjonijiet li qed tieħu l-għaqda dinjija tas-saħħa huma iktar ġenerali fuq kif kull wieħed għandu jipprepara għall-pandemija, hi x'inhi l-pandemija.  Jiġifieri meta qed tgħidilna biex nagħmlu stock tat-treatment, biex nagħmlu early notification u biex nikkollaboraw flimkien m’humiex passi speċifiċi għal din il-pandemic flu, imma għal kull pandemic li tista’ tinqala`.  Diġa` kelli okkażjoni ngħid li f’dak li għandu x'jaqsam mat-tamiflu m'hemmx ċertezza li dan se jaħdem, pero` hija l-unika ħaġa li taħdem fuq viruses li strutturalment huma viċin l-avian virus,  jiġifieri dan kollox teoriji. Pero` huwa importanti li bil-mezzi li għandna u b’dak kollu li nafu, il-passi li nistgħu nieħdu qegħdin neħduhom.  

  THE CHAIRMAN: L-Onor. Farrugia.

  ONOR. MICHAEL FARRUGIA: Intqal li f’Settembru tas-sena li għaddiet kien twaqqaf working group u li f’Diċembru ffinalizza r-rapport tiegħu u wara nħoloq il- pandemic preparedness steering committee u lesta r-rapport tiegħu. Waħda mill-affarijiet li tinkwetani hija li fid-diversi laqgħat li qed nattendi, kemm tat-tobba kif ukoll laqgħat oħrajn, speċjalment lokali - anke nhar it-Tlieta jiena u inti konna fil-programm televisiv “Realta`” u inti u rrispondejtni għal ċerti mistoqsijiet - donnu li m’hemmx l-istess risposta għall-istess mistoqsijiet li jsiru. Jekk wieħed jistaqsi l-istess mistoqsijiet lill-helpline r-risposta li tingħata ħafna drabi tkun differenti minn dak li jkollna fil-konferenza tat-tobba u anke minn dawk li tajt inti fuq it-television nhar it-Tlieta u minn dak li għedt illum.  Waħda mill-affarijiet li tinkwetani hija din. Liema verżjoni hija tajba?  Kull fejn qed immorru r-risposta hija differenti.  Ninkwieta wkoll meta jingħad li r-rapport ta’ kontinġenza mhux ta’ interess pubbliku.  Nifhem li ħafna drabi għandek ċerti pjani għaddejjin il-ħin kollu. Imma se jkollok ukoll numru ta’ nies li huma involuti direttament, speċjalment dawk li huma tobba, paramediċi u nies oħrajn li qegħdin mill-ewwel front line ma' l-oġġett, u naħseb li risposti ċari jekk m'għandu jkollu ħadd żgur li għandu ikollhom it-tobba u dawk li huma paramediċi f'dan is-settur. Għaliex? Għax iridu jkunu kapaċi jirrispondu għall-mistoqsijiet li jsirulhom u jridu jkunu n-nies front line li jieħdu deċiżjonijiet u jirreferu lill-persuni.  Għalhekk waħda mill-affarijiet li jiena nixtieq - u mhux qed nitkellem bi kritika - hija li jkollna linja gwida ċara ta’ fejn eżattament irridu nirreferu għall-mistoqsijiet tagħna, għax jekk nistaqsi lilek tirrispondi mod, immur fil-konferenza nistaqsi nies oħrajn li jkunu fil-kumitati u jirrisponduni kompletament differenti.  

  ONOR. LOUIS DEGUARA: Tista’ tagħtini ftit eżempji?  

  ONOR. MICHAEL FARRUGIA: L-aħħar darba fil-laqgħa li kellna tat-tobba, per eżempju, staqsejnihom fuq pazjenti li tabib jagħmilhom riċetta għat-tamiflu għax ikun jidher li qed ibati mill-pandemic flu. Fil-konferenza qalulna li l-ewwelnett bir-riċetta ma tistax tmur u ġġibha minn spiżerija tal-gvern jew fejn il-gvern jiddeċiedi li jiddispensja l-mediċina. Qalulna l-ewwel irid jarahom t-tabib taċ-ċentru tas-saħħa, wara li jarahom it-tabib taċ-ċentru tas-saħħa, imbagħad l-istess tabib irid jara jekk dawn jaqgħux fil-lista ta’ dawk li huma intitolati li jieħdu t-tamiflu jew le.  Meta konna flimkien inti għedtli li jekk it-tabib fil-privat jagħmel riċetta, hu fuq responsabbilita` tiegħu, kif kont qed nissuġġerixxi jien fil-konferenza, imur u jġibha jew minn spiżeriji taċ-ċentri tas-saħħa jew minn spiżeriji li jkunu designed apposta biex jissupplixxu t-tamiflu f'isem il-gvern.  Liema waħda hija t-tajba?    It-tobba l-oħrajn li jattendu l-konferenzi huma mħawdin għax għadhom bil-verżjoni li kien hemm. Min ma semgħekx fuq it-television ma jafx li l-verżjoni nbidlet fi ftit jiem.  

  ONOR. LOUIS DEGUARA:  Naħseb li dan id-diżgwid ġej għax ħadd m’hu lest li jistenna li jingħata risposta qabel ma jkun hemm id-deċiżjoni finali. Għalhekk kont qed ngħid biex ma nagħtux ħafna risposti qabel ma jkollna l-pjan finalizzat.  Il-pjan huwa finalizzat, qiegħed in draft form, iċċarajna ħafna l-idea ta’ x’qed nagħmlu, ikkonsultajna ma’ l-għaqda dinjija tas-saħħa u issa nistgħu noħorġu b’verżjoni. Imma li xi ħadd jipprova jistaqsi affarijiet fejn lanqas pajjiżi oħra m’huma qegħdin jagħtuhom risposti…. Per eżempju, la l-Italja u lanqas l-Ingilterra ma qalu minn fejn se jqassmuhom, allura għaliex għandna ngħidu aħna qabel ma niffinalizzaw kollox? Jiena nagħtik raġun. Per eżempju, jekk se jkollok stress fuq is-servizzi ma jistax ikun li xi ħadd jitlob li jekk tabib jagħmel riċetta jiġi kontrollat minn tabib ieħor. U nista` ngħidlek li ħadd ma qabbad il-persuna li qalet dak il-kliem jgħid dak il-kliem, għax id-deċiżjoni ma kentix ittieħdet.  Jiddispjaċini ngħid dawn l-affarijiet, pero` hawn min imur iparla qabel ma jittieħdu d-deċiżjonijiet biex jipprova juri li jaf xi ħaġa iżjed mill-ieħor. Aħna qgħadna kawti u qegħdin ngħidu li se nagħmlu kampanja informattiva. Huwa maħsub ukoll li nibdew ngħajtu lin-nurses u lit-tobba u ngħidulhom x’inhu l-fatt stabbilit u xi proċeduri rridu nimxu bihom. Barra minn hekk qegħdin nitkellmu wkoll  - u wieħed ma jridx ikun dogmatiku ż-żejjed - fuq sitwazzjoni li hija fluwida l-ħin kollu. Jiġifieri dak li niddeċiedu llum ma jfissirx li mhux se nibdluh darb'oħra.  Per eżempju, waħda mill-ewwel affarijiet li bdew jgħidu kienet li hawn Malta messna nagħlqu l-burduri, ma nħallux turisti jiġu hawn u ma nħallux nies isierfru.  Ilum nafu, mill-għaqda dinjija tas-saħħa, li kull pajjiż li se jagħlaq il-burduri tiegħu m’hu se jiswa għal xejn, ħlief l-Awstralja.  Għaliex? Għax l-Awstralja huwa l-uniku post li huwa self supported. Jiġifieri jekk l-Awstralja ma tħalli lil ħadd joħroġ u ma tħalli lil ħadd jidħol, kieku jkun hawn din it-tip ta' pandemija hija kapaċi li tikkontrollaha. Pero` l-ebda pajjiż ieħor m’hu se jkun possibbli għalih li jżommha jekk din il-pandemija tfaqqa`.  Jiġifieri jekk xi ħadd jgħid li jekk tibda l-Italja u nżommu lit-turisti Taljani milli jiġu hawn inkunu kapaċi li nikkontrollawha jkun qed jgħid ħmerija għax xorta se tiġi. 
Mela jekk xi ħadd, hu min hu u hu f'liema livell hu, jipporva jagħti risposta fejn id-deċiżjoni tkun għadha ma tteħditx naħseb li jkompli jżid l-allarm.  Issa li għandna l-affarijiet fil-perspettiva tagħhom se tibda kampanja edukattiva lill-pubbliku, se jibda jitqassam fuljett li għandu jkun fid-djar sal-15 ta’ Ottubru u se jibdew isiru meetings għat-tobba, għan-nurses u għall-paramediċi li huma involuti biex kulħadd ikun jaf eżattament x'inhuma d-deċiżjonijiet. Issa fejn ilna nistennew, nistennew sal-15 ta’ Ottubru meta nkunu nistgħu nirrispondu u ngħidu l-affarijiet kif inhuma verament.  

  ONOR. MICHAEL FARRUGIA: Jiena ngħid li jkun għaqli li jkun hemm konferenza attwali fejn jidħlu t-tobba u nies oħrajn. Jiena persważ li huwa maħsub li ssir din it-tip ta’ konferenza.  Jiena nħoss li għallinqas ir-risposti li jkun hemm jiġu ċċarati għax l-agħar li kien hemm dakinhar ċerti risposti li ngħataw ma tantx kienu ta’ sodisfazzjon għal min kien qed jattendi.  

  ONOR. LOUIS DEGUARA:  F’dan il-kumitat kif semmejt qabel ġew konsultati l-private family doctors u l-college of family doctors. Kien hemm abbokkament ma’ dawn is-setturi. Min-naħa tan-nurses fost ħafna oħrajn kellek lis-Sur Paul Pace u kellek numru ta’ konsulenti li huma speċjalizzati f’dan it-tip ta' infezzjonijiet. Saru wkoll diskussjonjiet ma’ l-ispiżjara rappreżentati minn Mary Anne Sant Fournier għax nemmnu li jekk ikollna bżonn nieħdu xi miżuri l-ispiżjara għandhom rwol importanti ħafna x’jikkontribwixxu. Naħseb li kulħadd qed jagħti iżjed milli mistenni minnu, fis-sens li hija xi ħaġa nkoraġġanti. Għall-injections ta’ l-influwenza normali għandek numru ta’ kunsilli lokali li offrew li jagħtu dan is-servizz minn rajhom. Per eżempju, jiena informat li minn ta’ Tas-Sliema nkitbu 'l fuq minn 800 ruħ u min-Naxxar inkitbu 'l fuq minn 700 ruħ. Jiġifieri hemm din it-tip ta’ koperazzjoni li qed titwettaq għax nafu x’hemm bżonn isir.  

  ONOR. MICHAEL FARRUGIA: Onor. Ministru, inti għedt ukoll li pandemic preparedness steering committee kien lesta rapport fil-bidu ta’ din is-sena. Meta l-gvern kien jaf li ħafna drabi kien hemm problema li tirrigwardja  t-tamiflu kemm minħabba d-domanda li kien hemm għaliha minn diversi pajjiżi kif ukoll minħabba li l-kumpannija li tipproduċi dan il-prodott kienet qed timxu fuq first come first served - tajjeb li wieħed jgħid jekk l-kuntatti li saru sarux direttament mal-kumpannija u jew inkella ma’ l-aġenti tagħhom - għaliex m’għaġġilx u għamel l-ordnijiet kollha neċessarji iktar qabel, imma minflok stenna sa Lulju biex għamel l-ordni?  Ladarba qed nitkellem fuq dan is-suġġett se nagħmel mistoqsija oħra żgħira.  Meta huwa mistenni li l-gvern ikollu l-provvista kollha  tat-tamiflu f’idejh għal  25% tal-popolazzjoni?  

  ONOR. LOUIS DEGUARA: Ma naqbilx mad-dikjarzzjoni li għamilt għax mhux biss ordnajna l-25%, u mhux biss ordnajnihom iktar kmieni minn pajjiżi oħrajn, imma nofs dawk il-25% tad-doża se jkunu magħna sa Diċembru ta’ din is-sena mentri l-influwenza, jekk se tolqotna, tolqotna wara l-ewwel tliet xhur tas-sena d-dieħla. U qalulna li l-kumplament probabbilment nirċevuhom fl-ewwel sitt xhur tas-sena d-dieħla, imma issa sirna nafu li ċ-chances huma li se nirċevuhom fl-ewwel tliet xhur tas-sena d-dieħla.  Mela sa l-ewwel tliet xhur tas-sena d-dieħla jkollna l-provvista kollha min-naħa tal-gvern.  

Ħaġ’oħra li rrid ngħid hija li llum għandek esperti  bħal Dr Rodier, li huwa in charge mill-WHO Influenza Pandemic li qed jgħid li kollox jindika - mhux qed jgħid hekk biex inniżżlu d-difiża tagħna - li mhux se tkun f’din ix-xitwa li tolqotna din l-influwenza pandemika. Hemm esperti oħrajn li kkonfermaw li ċ-chances huma li mhux se tolqotna din ix-xitwa, pero` qed jgħidu wkoll li din l-assikurazzjoni ma tfissirx li l-pajjiżi m’għandhomx jikkonformaw ma` dak li qed titlob l-għaqda dinjija tas-daħħa. Pero` naħseb li dan huwa fattur, għalkemm wieħed ma jridx jorbot ħafna fuqu, li jagħti ċertu serħan il-moħħ li jekk mhux se tibda s-sena d-dieħla allura jkollna kollox….  
Fattur ieħor importanti hu li bil-preparamenti li qegħdin nagħmlu huwa maħsub li l-ispiża se tkun madwar Lm3 miljun.  Fil-fatt għall-budget tas-sena d-dieħla l-gvern qed jaħseb diġa`, għax ovvjament il-preparamenti u l-ordnijiet diġa` saru, biex jagħmel allowance ta’ madwar Lm2 miljun biex inkopru l-eventwalitajiet kollha.  

  ONOR. MICHAEL FARRUGIA: Jekk jirriżulta li l-tilqima tal-pandemic flu minflok doża waħda wieħed ikun irid jagħti żewġ dożi – hemm suspetti li jista` jkun hekk -  il-gvern fil-ftehim li għamel ħaseb li l-provvista tkun għal 90% tal-popolazzjoni sew jekk tkun tilqima waħda u anke jekk tkun tnejn, jew għal 90% tal-popolazzjoni, per eżempju, 300,000 doża imma jekk tkun trid tingħata żewġ dożi allura kulma nkunu se nolqtu 150,000?  

  ONOR. LOUIS DEGUARA:  Il-gvern ordna dak li rrakkomandat l-għaqda dinjija tas-saħħa.  Il-gvern ordna 360,000 doża għax l-għaqda dinjija tas-saħħa s’issa qed taħseb li jkun hemm bżonn injection waħda. L-esperti m’humiex qegħdin jeskludu li jista` jkun hemm bżonn żewġ dożi. Pero`, again, dawn huma spekulazzjonijiet għax jaf ma jkollna bżonn lanqas doża waħda u jaf ikollna bżonn tliet dożi. Il-Malti jgħidlek skond id-daqqa iżfen. Aħna qegħdin nikkonformaw mar-rakkomandazzjonijiet ta’ l-għaqda dinjija tas-saħħa u din m’hi qed titlob lill-ebda pajjiż jordna żewġ dożi. Aħna xxurtjati iktar minn pajjiżi Ewropej oħra għax, per eżempju, l-Ingilterra u l-Italja għadhom m’għamlux l-ordnijiet biex ikopru l-popolazzjoni tagħhom kollha. Aħna għandna l-ordni u marbutin mas-Solvay, li se tkun il-kumpannija primarja li se tipproduċi dan il-vaċċin, u fl-iqsar żmien possibbli se jkollna l-vaċċin għal kulħadd.  Issa jekk jiġri xi ħaġ’oħra mbagħad naraw.  

  ONOR. MICHAEL FARRUGIA: Imma fil-ftehim li sar iddaħħlet xi klawsola biex  f'każ li jkun hemm bżonn żewġ dożi allura t-talba tkun irduppjata?  

  ONOR. LOUIS DEGUARA: Il-kuntratt ma nafx eżattament x’fih. Pero` niddubita kemm kien hemm din il-klawosla għax fl-ebda pajjiż li għamel kuntratt biex jixtri dan il-vaċċin ma kien għad hemm l-informazzjoni jew it-teorija li jista’ jkun hemm bżonn żewġ dożi. Pero` ma naħsibx li jkun diffiċli ħafna għax wieħed irid iżomm f’moħħu li malli jiġi prodott il-vaċċin qegħdin jgħidu li se jkun eżentat mill-patent tiegħu. Allura kull kumpannija li tista’ tipproduċi l-vaċċin, illum il-potenzjal tagħhom ittrippla minħabba l-kampanja li qed tagħmel l-għaqda dinjija tas-saħħa biex in-nies jitlaqqmu iżjed kontra l-influwenza. Wieħed mill-għanijiet kien li l-għaqda dinjija tas-saħħa tħajjar li sas-sena 2010 ikollna 60% tal-popolazzjoni tad-dinja mlaqqma. Allura dan qiegħed iżid il-potenzjal tal-fabbriki li jipproduċu. 
L-għaqda dinjija tas-saħħa qed tipprova tagħtihom garanzija li l-investiment li qegħdin jagħmlu se jieħdu return tiegħu. Imma jekk tfaqqa l-influwenza pandemika naħseb li dawn mhux se jibqgħu jagħmlu l-vaċċin għall-influwenza normali, imma almenu jkun hemm il-possibilita` u l-kapaċita` li fl-iqsar żmien possibbli jipprovdu vaċċin għal darbtejn jew għal tliet darbiet skond kemm ikun hemm bżonn.  

  ONOR. MICHAEL FARRUGIA: Tikkonsidra li forsi wieħed jerġa` jevalwa l-ftehim li sar u forsi jagħmel bidla żgħira billi jgħid li jkun hemm kemm ikun bżonn dożi xorta jkun hemm provvista biżżejjed għal 90% tal-popolazzjoni?  

  ONOR. LOUIS DEGUARA: Jiena ma nikkonsidra xejn. Il-ħobż inħallih f’idejn  min jaf jieklu. Jekk l-esperti mhux qegħdin jgħiduli biex nordna għal tnejn ma naħsibx li għandna nkunu bravi aħna u nordnaw tnejn.  

  ONOR. MICHAEL FARRUGIA: Jiena mhux qed nissuġġerixxi biex tordna għal tnejn, imma li jkun hemm klawosla li tgħid li jekk ikun hemm bżonn doża waħda jkun hemm biżżejjed għal 90% tal-popolazzjoni, jekk ikun hemm bżonn żewġ dożi jkun hemm biżżejjed għal 90% tal-popolazjzoni u jekk ikun hemm bżonn tliet dożi jkun hemm biżżejjed għal 90% tal-popolazzjoni. 

  ONOR. LOUIS DEGUARA: Għandek numru ta’ pajjiżi li lanqas l-ewwel doża m’huma garantiti li jieħdu, u naħseb li min se jipproduċi l-vaċċin diffiċli jintrabat li jagħti żewġ dożi lil min ordna diġa` u ma jagħtix doża waħda, almenu l-ewwel waħda, lil min ordna diġa` pero` mhux assigurat li jkollu l-vaċċin fl-iqsar żmien possibbli. I stand to be corrected, imma jien inħalli f'idejn l-esperti f'dawn l-affarijiet.  

  ONOR. MICHAEL FARRUGIA: Il-problema hija li sfortunatament f’dan il-kumitat, safejn naf jien, m’huma se jgħajtu lill-ebda esperti oħra biex jitkellem dwar dan is-suġġett.  

  ONOR. LOUIS DEGUARA:  Jien intlabt nagħmel din il-preżentazzjoni, imma naħseb il-kumitat għandu dritt jgħajjat liema esperti li jrid.  

  ONOR. MICHAEL FARRUGIA: Ma nafx xi pjanijiet hemm. Imma kieku jissejħu  l-esperti nkunu nafu x’qed jissuġġerixxu.  

  ONOR. LOUIS DEGUARA:  Esperti barranin?  

  ONOR. MICHAEL FARRUGIA:  Le, mhux barranin, esperti lokali.

  ONOR. LOUIS DEGUARA:  L-esperti lokali kkontribwew biex jittieħdu dawn id-deċiżjonijiet u ma naħsibx li jibdluhom.  

  ONOR. MICHAEL FARRUGIA: Mela jekk ikun hemm bżonn żewġ dożi m’għandniex biżżejjed għal 90% tal-popolazzjoni.

  ONOR. LOUIS DEGUARA: Ħadd m'għandu.  

  ONOR. MICHAEL FARRUGIA: Intqal ukoll li mhux kull pajjiż għandu assigurazzjoni ta’ 90%. Allura Malta wkoll m’għandniex din l-assigurazjzoni?

  ONOR. LOUIS DEGUARA: Le, jiena għedt li aħna konna xxurtjati li ntrabatna kmieni meta ħriġna t-tender li min jirbaħ it-tender ta’ l-influenza normali jrid jintrabat li jipprovdilna l-vaċċin kontra l-inflwuenza pandemika biex ikopri 90%.  Għedt ukoll li ġejna assigurati li aħna nkunu minn ta’ l-ewwel li se jkollna vaċċin biżżejjed għal 90% tal-popolazzjoni. Pero` għedt ukoll li numru ta’ pajjiżi li għamlu l-ordni warajna għandhom garanzija li se jieħdu l-vaċċin ta' l-influwenza probabbilment sena wara li jibda jiġi prodott il-vaċċin, mhux bħalna.  Issa jiena ma nafx x’se tagħmel il-kumpannija, pero` naħseb li l-kumpannija ntrabtet ma` dawk ukoll li tagħtihom l-ewwel doża. Allura ma naħsibx li nistgħu nbiddlu l-kuntratt u ngħidulha minflok waħda agħtina tnejn u allura l-pajjiżi l-oħrajn li jirċevuh sena wara li suppost jiġi prodott jirċevuh sena u nofs wara biex jaqdu lilna.  Jiena dejjem ngħid noqogħdu fuq dak li qed tirrakkomanda l-għaqda dinjija tas-saħħa.  S’issa l-esperti ta’ l-għaqda dinjija tas-saħħa qegħdin jirrakkomandaw li kull pajjiż ikollu doża waħda.  Issa jekk tinduna li l-pajjiż ikollu bżonn żewġ dożi naħseb li l-għaqda dinjija tas-saħħa tgħidilna x’passi għandna nieħdu biex nassiguraw li jkollna żewġ dożi, imma jien s’hemm nista’ ngħid.  

  ONOR. MICHAEL FARRUGIA:  Issa nixtieq naqbad fuq suġġett kompletament differenti.  Kien hemm perijodu ta’ żmien fejn fis-settur privat kien hemm ġirja biex jixtru kemm it-tamiflu kif ukoll ir-rilenza li hija tip ta’ inhaler. X’kienet ir-raġuni li d-dipartiment ma ħariġx javża li m’hemmx għalfejn isir dan għax hu kien se jkollu biżżejjed għall-poplu Malti u Għawdxi. Il-gvern għamel sew li mexa fuq il-linji gwida li tat l-għaqda dinjija tas-saħħa imma fl-istess ħin ma spjegax lill-poplu tul dak il-perijodu kollu li kienet għaddejja din il-furja li hu għandu għal 25% tal-popolazzjoni. Ma kenitx ċara għax kieku l-paniku kien jieqaf. Il-gvern messu qal li se jkollu biżżejjed għall-bżonnijiet tal-poplu Malti u Għawdxi u mhux se jkun hemm il-bżonn li n-nies joqogħdu jmorru jagħmlu stock piling fid-djar tagħhom.  X’kienet ir-raġuni li d-dipartiment ma ħax azzjoni mill-ewwel? Qed ngħid dan għax issa wasalna fi stadju fejn għandna l-pazjenti jiġru wara t-tobba biex jiffirmawlhom għal riċetti ta’ mikrobu li ma jeżistix, il-marda ma teżistix.  Għalfejn  it-tobba għandhom bl-iktar mod mhux etiku, biex ngħid hekk, jiffirmaw riċetti għal kura ta’ marda li lanqas biss teżisti?  

  ONOR. LOUIS DEGUARA: L-ewwelnett jekk it-tobba, skond inti, imxew b’mod mhux etiku naħseb li fil-kuxjenza tiegħek għandek tiġbed l-attenzjoni tal-kunsill mediku għal dan il-fatt, jekk inti ċert minn dan il-fatt.  

  ONOR. MICHAEL FARRUGIA: Kif taf inti fejn jidħlu antibiotiċi u prodotti oħrajn ħadd m’għandu jagħmel stock piling tagħhom allavolja jkunu għal mikrobi li jeżistu, aħseb u ara għal mikrobi li jeżistux.  

  ONOR. LOUIS DEGUARA: L-għaqda dinjija tas-saħħa għabbiet bir-responsabilita` lil kull gvern li jixtri stock ta` tamiflu għall-25% tal-popolazzjoni.  Naħseb li inti taf li f’suq liberu jien ma nistax inżomm lill-privat milli jixtri jew jagħmel l-ordnijiet.  

  ONOR. MICHAEL FARRUGIA:  Imma tista’ tagħti linja gwida.  

  ONOR. LOUIS DEGUARA:  Ippermettili, jiena qgħadt nisimgħek. Jiena qiegħed on record, u nista’ nġiblek it-transcript, li fuq ir-radju għedt iktar minn darba li l-persuni fil-privat m’hemmx għalfejn imorru jixtru t-tamiflu.  Pero` għedt ukoll li jien ma nistax nobbligahom li ma jmorrux jixtru t-tamiflu mill-privat għax bi flusu kulħadd jagħmel li jrid. L-għaqda dinjija tas-saħħa qed tgħidilna biex nagħmlu stock għall-25% tal-popolazzjoni u kemm-il darba tajna garanija li se jkollna dan l-ammont ta’ tamiflu. Kien hemm sorsi li baqgħu jġibu fuq il-gazzetti tagħhom li min mhux se jordna t-tamiflu sa l-aħħar ta’ Settembru mhux se jkollu ċans li jieħu t-tamiflu minkejja li ħriġna stqarrija pubblika li se jkollna għal 25% tal-popolazzjoni. 
Kien hemm min  qal li min mhux se jilħaq jagħmel l-ordni mhux se jkollu ċans li jieħu l-mediċina tat-tamiflu, u isfel fl-istess faċċata niżżel li l-għaqda li qed tirrappreżenta lil dawk li jġibu l-mediċini qed tagħti garanzija li m’hu veru xejn li hi qalet li min mhux se jilħaq jordna sa tali data mhux se jkollu t-tamiflu.  X’jiġri fil-privat naħseb li taf daqsi. Hemm min jimxi b’sebgħu dritt u forsi hemm min ma jimxix b’sebgħu dritt. Naħseb li dawk huma l-fatti.  Għamilna dikjarazzjonijiet  għal darba, darbtejn, tlieta li ħadd m’għandu għalfejn imur jixtri mill-privat għax il-gvern se jaħseb għal kollox. Fil-bidunett kien hemm xi iblah li beda jieħu l-ordnijiet għall-vaċċin tal-pandemic flu. Wara ġimgħa qabdet u waqfet. Imma mhux kulħadd sebgħu dritt fid-dinja, imma ma nistax nikkontrolla lil dawn.  

  ONOR.MICHAEL FARRUGIA: Id-dipartiment ikkonsulta mal-medical council dwar jekk it-tobba għandhomx jffirmaw riċetti għat-tamiflu jew inkella għar-rilenza ħalli jkun hemm stock piling fid-djar?

  ONOR. LOUIS DEGUARA: Naħseb li huwa diffiċli ħafna biex tikkontrollaha għax ma rridux mmorru bil-ħsieb li t-tamiflu jew ir-rilenza jintużaw biss għall- pandemic flu.  Dawn jistgħu jintużaw għal kull infezzjoni verali. Jiġifieri m’hemm xejn milli jżomm tabib li jekk taqbdek l-influwenza normali ta’ kull xitwa  jordnalek it-tamiflu jew ir-rilenza. Kull tabib irid jerfa` r-responsabbilita` tar-riċetta li joħroġ.  Dawn il-mediċini ma jintużawx speċifikament għall-avian flu jew il-pandemic flu, imma jintużaw għal ħafna affarijiet oħra. 

  ONOR. MICHAEL FARRUGIA: Bħalma taf bħali wieħed irid joqgħod attent li kemm jista` jkun ikollok mediċina partikolari li se tolqotlok l-pandemic flu. Nafu li dik il-pandemic flu hija killer iktar milli huma killers l-influwenzi l-oħrajn - mhux qed neskludu li l-inflwuenza l-oħra ma toqtolx ukoll, imma toqtol f'minoranzi żgħar - u l-kumplikazzjonijiet ħafna drabi jkunu f'każi li jkollhom problemi diġa` kroniċi fuq saħħithom. Jekk inti għandek arma ma tipprovax tużaha għal kull mikrobu żgħir li wieħed ikollu, imma wieħed jipprova jerfagħha għal meta jkun hemm xi ħaġa li tkun daqsxejn iktar gravi. Ċerti antibiotiċi nużawhom għall-mard speċiku. Per eżempju, nużawhom speċifikament għall-MRSA ħalli meta jkun hemm xi ħadd li għandu l-MRSA nolqtu direttament u mhux nispiċċaw lanqas għandna antibiotiċi biex niġġieldu mikrobi bħall-MRSA.  Jiġifieri wieħed irid iżomm dak il-punt kruċjali f'moħħu. 

  ONOR. LOUIS DEGUARA:  Kien għalhekk li esiġejna biex ikollna tip ta’ kontroll. Waqt li aħna ma nistgħux nikkontrollaw x’jikteb tabib jew għal xiex qed jiktbu,  aħna tlabna li kulmin se jieħu l-preskrizzjoni tat-tamiflu rridu neħdulu l-particulars biex inkunu żgur li mhux qed ikun hemm  abbużi.  U minkejja li ħadna dan il-pass ġejna kkritikati li se nżidu x-xogħol ta l-ispiżjara. Jiġifieri f’din id-dinja, speċjalment f'dan il-pajjiż, tagħmel x’tagħmel taqlagħha dejjem.  

  ONOR. MICHAEL FARRUGIA:  Min-naħa tiegħi, inti taf biżżejjed, jiena kont kritiku ħafna dwar il-mod kif inhi għaddejja s-sitwazzjoni anke fis-settur tal-privat.

  ONOR. LOUIS DEGUARA: Le, jiena m’iniex ngħid min-naħa tiegħek, pero` kien hemm gazzetti li repetutament qalu li iżjed m’għandhom xogħol l-ispiżjara iktar se jgħabbuhom.

  ONOR. MICHAEL FARRUGIA: Il-protective clothing u l-gowns se jkunu qed jintużaw fl-isptarijiet jew se jkunu biex jintużaw f'postijiet oħrajn anke mit-tobba fis-settur privat? Sar ħafna paroli li anke t-tobba fil-privat, kważi kważi, iridu joħorġu bil-protective clothing ft-toroq.  Ma nafx x’inhuma s-suġġerimenti  li hemm fil-pjan.  

Bħalissa għaddejja kampanja biex wieħed ikollu kits fil-privat. Minħabba li jekk tidħol il-pandemic flu din tkun sitwazzjoni nazzjonali, huwa kkonsidrat li l-gvern jipprovdi lit-tobba fil-privat bil-kits bl-intenzjoni li jkun qed jagħmel investiment biex kemm jista` jkun jipproteġi s-saħħa u fl-istess ħin  inaqqas il-load minn fuq id-dipartiment tal-patoloġija u jkun qed jifrex is-servizz fil-privat ħalli wieħed ikun jista` jagħmel it-testijiet neċessarji u jasal għall-konklużjoni mingħajr il-bżonn ta’ riferenzi għall-isptar?  

  ONOR. LOUIS DEGUARA:  Dwar il-kits diga` għedt li sa ftit taż-żmien ilu kien maħsub li t-testijiet isiru fil-laboratorju ċentrali. Issa kif għedt inti qegħdin jitqassam fuljett - għandi kopja tiegħu hawnhekk - initolat "Smart Test Diagnostics: Influenza A/H5 Nasal and Throat Specimen”  li suppost jagħtik riżultat  f’10 minuti.  Qegħdin nitolbu parir, peress li hija xi ħaġa ġdida, biex naraw x’margin of error għandu, għax ma nafux x’margin of error għandu.  Jekk dan ikun reliable biżżejjed biex jingħata lit-tobba allura ovvjament jingħatalhom. Inti taf daqsi li għandek numru ta’ kits - jiena dejjem nirreferi għall-pregnancy kits - li wieħed jista’ jagħmilhom id-dar f’żewġ minuti. Għandek tip li għandhom 5% error u għandek tip li għandhom 10% error. Jiġifieri f’xi ħaġa nazzjonali bħal din, jekk se nkunu nużaw kits fil-privat jew għand it-tobba rridu nkunu ċerti li dawk li jgħidulna li huma pożittivi jkunu verament pożittivi u dawk li jkunu negattivi jkunu verament negattivi.  Sal-lum m’għandix dik l-informazzjoni u għalhekk qed ngħid li wieħed ma jistax ikun dogmatiku f’ċerti miżuri li se nieħdu.  

Dwar il-protective clothing, jekk it-tobba se jduru bihom barra nispera li jkunu sbieħ!  Din hija wkoll deċiżjoni li wieħed irid jieħu skond x’se jiġri. Jiġifieri inutli nieħdu deċiżjoni llum. Jekk ovvjament ikun hemm bżonn li jitqassmu lit-tobba m’għandix dubju li jitqassmu.  Wieħed irid jifhem li ordnajna kwantita` kbira u jekk ma jinqala` xejn, dawn kollha għar-rimi.  Jalla  li dawk Lm3 miljun li se nonfqu narmuhom barra ma’ l-iskart u ma jiġri xejn.  

  THE CHAIRMAN: Qabel nagħlqu nixtieq nagħmel xi domanda jien. Per eżempju, qam l-argument li għandna nagħtu t-tilqima lill-ħaddiema tax-xatt u ta’ l-ajruport, imma jekk nagħmluha għan-nies li jiġi f’kuntatt ma’ ħafna affarijiet nistgħu ndaħħlu wkoll lit-teachers u nibqgħu sejrin sal-bejjiegħa tal-monti. Dan apparti li dan huwa pajjiż żgħir u densely populated, l-iktar wieħed fl-Ewropa. Inti qed tgħid li hemm il-guidelines ta' l-għaqda dinjija tas-saħħa u aħna qed nosservawhom b'mod metikoluż. 

  ONOR. LOUIS DEGUARA: Qegħdin nissuperawhom. 

  THE CHAIRMAN: Naħseb li dik għandha tkun sa ċertu punt serħan tal-moħħ.  Inti semmejt ukoll li hemm pjan diġa` mħejji. Jiena ma rridx inkun naf f’dettalji fih dan il-pjan, imma forsi tista` sserraħ ras in-nies…. Per eżempju, in-nies ma jkunux jafu għalfejn il-gvern ordna għall-25% tal-popolazzjoni. Int għaddejt kumment l-ewwel fejn għedt li din m’hijiex kwestjoni  ta’ mard, imma din tista’ tqajjem pandemonju. 

Min-naħa l-oħra nistgħu nkunu b’rasna mistrieħa li l-istaff qed ikun mħarreġ għal sitwazzjoni eventwali? Din m’hijiex kwestjoni jekk nurse tafx tagħti injezzjoni jew le. M’għandix dubju nafu li taf tagħti injezzjoni. Imma hija kwestjoni li nafu li jista` jinqala` chaos. F’dak il-każ dawn in-nies se jkunu informati dwar x’għandhom jagħmlu?  Inti għamilt kumment ieħor u għedt li l-istatistika qed tbassar li jista` ma jiġri xejn din is-sena, imma tiġi s-sena ta` wara jew ta’ wara. Jiġifieri dawn il-pjanijiet jistgħu jservuna għall-quddiem. Imma dawn il-pjanijiet huma channelled diġa` fejn għandhom ikunu channelled?  

  ONOR.  LOUIS DEGUARA: Jien għedt li Ottubru naħseb li se jkun ikkaratterizzat b’kampanja ta’ informazzjoni. Se tinbagħat leaflet lid-djar kollha ta’ Malta u se jibdew isiru laqgħat ma’ setturi speċifiċi.  Nafu li kull tip ta’ influwenza, jekk tibda, rarissimu tibda qabel ma jidħol Diċembru. Jiġifieri għall-preparamenti żmien hemm. Dan wara kollox kieku għada jinqala` xi ħaġa li jkun infettiv, il-basics in-nurses tagħna jafuhom diġa`. Naħseb li fil-fuljett se jkun hemm ukoll imniżżel numru ta’ prekawzjonijiet li persuna tista` tieħu, tiġi liema tip ta’ influwenza tiġi. Per eżempju, meta tagħtas għandek tgħatti ħalqek, wara li tagħtas taħsel idejk u jekk tieħu b’idejn xi ħaddieħor taħsel idejk ukoll.  Ovvjament dawn huma affarijiet li ma jgħoddux biss għal din l-influwenza, imma jgħoddu għal kull tip ta’ influwenza.  Jiġifieri l-basics hemm se jkunu.  
Kif diġa` għedt Ottubru se jkun ikkatterizzat b’kampanja ta’ informazzjoni, qrajtilkom id-domandi li jridu jkunu mwieġba fuq dan il-fuljett. Fil-fatt id-diskorsati li kellna fuq ir-radios - konna jien u l-Onor. Farrugia - saru dawn it-tip ta’ domandi, li ovvjament irrispondejna, u naħseb li dan għandu jkompli jserraħ l-imħuħ tan-nies.

Jien nikkundanna bil-qawwa lil min minkejja li jaf b’din l-informazzjoni u minkejja li qed nagħtu dawn id-dettalji kollha jibqa` jippersisti biex iwassal xniegħat foloz. Inti għedt li n-nies mhux se jkunu jafu għaliex ordnajna għall-25% tal-popolazzjoni biss. Ordnajna daqshekk għaliex l-għaqda dinjija tas-saħħa taħseb li wieħed minn kull erba’ biss se jkollu bżonn jiġi ttrattat. Issa jekk ikunu wieħed minn kull ħamsa nkunu minn fuq aħna, jekk ikunu wieħed minn kull tnejn inkunu minn taħt aħna. Pero` kulħadd qiegħed fl-istess ilma. Jiġifieri l-garanzija li nistgħu nagħtu hija li pajjiżna huwa wieħed minn dawk il-31 pajjiż, jew 41 pajjiż jekk tara d-dinja kollha, li ħadu l-prekawzjonijiet u huma ppreparati skond ma qed titlob u tissuġġerixxi l-għaqda dinjija tas-saħħa.

  ONOR. MICHAEL FARRUGIA: Li nista’ nżid ma dak li qal il-Ministru huwa li kull tfaċċat il-pandemic flu -  tliet darbiet tul is-seklu li għadda - fl-ebda waħda fil-fatt ma kienet taqbeż il-25%. Dejjem kienu inqas mill-25% tal-popolazzjoni li ġew milquta. Naħseb li din hija linja gwida importanti u wieħed jista’ jinduna għaliex l-għaqda dinjija tas-saħħa waslet għal ċerti figuri. 

  ONOR. LOUIS DEGUARA: Issa ħarġet iċ-ċifri li se jmutu 150 miljun ruħ.  Jien, minn fejn qed jivvintawha ma nafx. 

  ONOR. FREDERICK AZZOPARDI:  Imbagħad fl-istess ġurnata niżżlu l-figura...

  ONOR. MICHAEL FARRUGIA:  Dik turi kemm aħna injoranti fuq dan is-suġġett.

  ONOR. LOUIS DEGUARA:  Jalla ma jmut ħadd, pero` li hemm nieqes hu li m’hemm l-ebda indikazzjoni fejn se jmutu meta se jibdew l-imwiet. Jiġifieri probabbilment l-iktar imwiet li se jkun hemm huwa fil-pajjiż fejn tibda għaliex ikun l-inqas pajjiż ippreparat. L-esperti qed ibassru li aħna mhux se nkunu minn ta’ l-ewwel li nintlaqtu.

  THE CHAIRMAN: Inti għedt li aħna qegħdin parteċipi fl-early warning system. Jiġifieri meta se tfaqqa’ x’imkien aħna se nkunu nafu. Issa, apparti l-early warning system, meta tfaqqa Malta, jekk tfaqqa u jalla ma tfaqqax, hemm pjan ta’ kif se jsiru l-avviżi wkoll?  Dan jinvolvi dak il-pjan li kont qed issemmi?

  ONOR. LOUIS DEGUARA:  Ħalli ngħidlek kif se jagħlaq il-fuljett li se nibagħtu fid-djar. L-aħħar ħaġa li hawn fil-fuljett hija din: 

“Ladarba l-influwenza pandemika tasal f’Malta se jingħataw pariri fil-ġurnali, bir-radju u bit-televiżjoni dwar x’wieħed għandu jagħmel.”.  

Dan huwa l-avviż li qed jidher fuq kull pubblikazzjoni informattiva li qed tintbagħat fil-pajjiżi Ewropej kollha.  

  THE CHAIRMAN: Inti l-ewwel għedt li issa mhux kull min jagħtas  jaħseb li għandu din l-influwenza pandemika. Imma inti qed tassigurana li l-gvern se javża wkoll meta eventwalment tfaqqa din l-influwenza.

  ONOR. LOUIS DEGUARA:  L-għaqda dinjija tas-saħħa se tirrapporta meta jkollok l-ewwel każ fejn din l-influwenza tgħaddi minn persuna għall-oħra. Iċ-chances kbar huma li mhux se tkun f’Malta.  Iċ-chances huma wkoll li l-pajjiżi kollha se jikkonċentraw l-isforzi tagħhom biex jillimitawh fil-post fejn jibda.

  THE CHAIRMAN:  Onor. Ministru, nirringrazzjak. Il-kumitat huwa aġġornat għal għada fis-7.00 p.m.

Fit-8.40 p.m. il-Kumitat aġġorna għal nhar it-Tlieta, 4 ta’ Ottubru, 2005 fis-7.00 p.m. b’din l-aġenda:-

Skrutinju ta’ żewġ dokumenti ta’ l-Unjoni Ewropea: 

142. Proposal for a Council Regulation on the European Monitoring Centre for Drugs and Drug Addiction (COM (2003) 8080); u

258. Memorandum on a Report from the Commission to the Council, the European Parliament, the European Economic and Social Committee, and the Committee of the Regions on Equality between Women and Men, 2005 (COM (2005) 44 Final)

